ޔައުމިއްޔާ

މިނިވަން މުއައްސަސާތަކާ ބެހޭ ކޮމިޓީގެ 10 ވަނަ ބައްދަލުވުން. (29.06.2010)

ރިޔާސަތުން ވާހަކަދެއްކެވުން:

މި ކޮމިޓީގެ މިއަދުގެ ބައްދަލުވުން އަޅުގަނޑު މި ފަށަނީ 2:37 ގައި. ކޮމިޓީގެ ބައްދަލުވުމަށް މި ވަގުތު ވަޑައިގެން މި ތިއްބެވީ ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ، ތުލުސްދޫ ދާއިރާގެ މެންބަރު ރޮޒައިނާ އާދަމް، ކަނޑިތީމު ދާއިރާގެ މެންބަރު މުޙައްމަދު ޙުސައިން އަދި ބިލެތްދޫ ދާއިރާގެ މެންބަރު އަޙުމަދު ޙަމްޒާ، އަޅުގަނޑު ހަނިމާދޫ ދާއިރާގެ މެންބަރު މުޙައްމަދު މުޖުތާޒް. މިއަދުގެ ކޮމިޓީގެ ބައްދަލުވުމުގައި މި އޮތީ މި ފޮނަދޫ ދާއިރާގެ މެންބަރު ޢަބްދުއްރަޙީމް ހުށަހަޅުއްވާފައިވާ ސިވިލް ސަރވިސްގެ ޤާނޫނަށް އިޞްލާޙުގެނައުމުގެ ބިލު ދިރާސާކުރެއްވުމުގެ މަސައްކަތް. އެ ގޮތުން އަޅުގަނޑުމެން ކުރިން ނިންމާފައި ވަނީ، ފިނޭންސް މިނިސްޓްރީ އާއި، ސިވިލް ސަރވިސް ކޮމިޝަނުގެ ބޭފުޅުންނާއި ބައްދަލުކުރައްވަން، ބައްދަލުކުރަން. އެ ގޮތުގެ މަތިން އަޅުގަނޑުމެން މިއަދު ދަންނަވާލި ދަންނަވާލުމަކަށް މިނިސްޓްރީ އޮފް ފިނޭންސް އެންޑް ޓްރެޜަރީގެ ބޭފުޅުންނާއި، ސިވިލް ސަރވިސް ކޮމިޝަނުގެ ބޭފުޅުން ވަޑައިގެން އެބަ ތިއްބެވި. އެހެންވީމާ، އަޅުގަނޑުމެން އިހަށް މި ކަންތައް ކުރިއަށް ގެންދާނެ ގޮތަކާ ބެހޭ ގޮތުން ދެތިން މިނެޓު ވާހަކަދައްކާލުމަށްފަހު އަޅުގަނޑު ގަސްދުކުރަނީ އެ ބޭފުޅުންނަށް ދަންނަވާލަން. އެހެންވީމާ، ކިހިނެއްތޯ، ކިހާ ވަގުތެއްތޯ އަޅުގަނޑުމެން އެ މީހުންނާ ސުވާލުކުރާނީ އެއެއް އަޅުގަނޑުމެންނަށް ނިންމާލެވިއްޖިއްޔާ ތަންކޮޅެއް ފަސޭހަވާނެހެން އަޅުގަނޑަށް ހީވަނީ ކުރިއަށް ގެންދަން. 
ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:

އާދެ، ޝުކުރިއްޔާ ޢިއްޒަތްތެރި މުޤައްރިރު. ކޮމިޓީތަކުގެ ގަވާއިދު އިޝާރާތްކޮށްފައި އޮންނަ ގޮތުން ވެސް ކޮމިޓީ އިން ބަޔަކާ ބައްދަލުކުރާ ކަމުގައި ވަނީ ވިއްޔާ ދެން އެ ބައްދަލުކުރާ ކަމަކާ ބެހޭ ގޮތުން ކުރާނެ ސުވާލުތަކާއި ދެން ކޮންކޮން ކަމެއް ސާފުކުރަންތޯ، މި ގޮތަށް އަޅުގަނޑުމެންނަށް އެނގިތިބެގެން އަދި އޯގަނައިޒްވެ ތިބެގެން އެކަން ކުރުމަށް އިޝާރާތްކޮށްފައި ވަނީ. އެހެންވީމާ، މުޤައްރިރު ތި ވިދާޅުވި ފަދައިން އަޅުގަނޑުމެން ސިވިލް ސަރވިސް ކޮމިޝަންގެ ބޭފުޅުންގެ އަރިހުންނާއި، މިނިސްޓްރީ އޮފް ފިނޭންސްގެ ބޭފުޅުންގެ އަރިހުން އޮޅުންފިލުވަން މި އުޅެނީ ކޮން ކަމެއްތޯ ފުރަތަމައިނުން އަޅުގަނޑުމެންނަށް އޮޅުންފިލަން އެބަޖެހޭ. އަދި އެއާއެކީގައި އެ ކަންތައް އޮޅުންފިލުވުމުގެ ގޮތުން އަޅުގަނޑުމެން ސުވާލުކުރަމުން ގެންދާނެ ގޮތަކާއި، ތަރުތީބަކާއި، އެކަން ގެންދާނެ އުސޫލަކާ ބެހޭ ގޮތުން ވެސް އަޅުގަނޑުމެން އެއްބަސްވާން އެބަޖެހޭ. އެހެންވީމާ، މި ކަމުގައި މިނިސްޓްރީ އޮފް ފިނޭންސްގެ ބޭފުޅުންގެ އަރިހުންނާއި ސިވިލް ސަރވިސް ކޮމިޝަނުގެ ބޭފުޅުންގެ އަރިހުން ކޮންކަމެއްތޯ އަޅުގަނޑުމެން އޮޅުންފިލުވަން މި އުޅެނީ މިކަމަށް އެއްބަސްވެލަމާތޯ. 
ރިޔާސަތުން ވާހަކަދެއްކެވުން:

އަޅުގަނޑުމެން އެ ބޭފުޅުންނަށް ދަންނަވާލާފައި މި ވަނީ ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ހުށަހަޅުއްވާފައިވާ ސިވިލް ސަރވިސްގެ ޤާނޫނަށް އިޞްލާޙުގެނައުމުގެ ބިލާ ބެހޭ ގޮތުން އެ ބޭފުޅުންނަށް ފެނިވަޑައިގަންނަވާ ގޮތެއް، އެ ކަމާ ބެހޭ ގޮތުން ހަމަ އެ ހުށަހަޅުއްވާފައިވާ އިޞްލާޙާ ބެހޭ ގޮތުން އެ ބޭފުޅުންނަށް ފެނިވަޑައިގަންނަވާ ގޮތެއް މި ކަމުގައި ހާމަކުރެއްވުމަށް އެދި. ދެން އޭގެ ކުރިން އަޅުގަނޑުމެން ބައްދަލުކޮށްފައި ވާނީ ޕެންޝަންސް އޮތޯރިޓީގެ ބޭފުޅުންނާއި އަދި އެޓަރނީ ޖެނެރަލްގެ އޮފީހުގެ ބޭފުޅުންނާއި އަދި އެންސްޕާގެ ބޭފުޅުންނާ. އެ ގޮތުން އަޅުގަނޑުމެން މިއަދު މި ދަންނަވާލީ ސިވިލް ސަރވިސް ކޮމިޝަނުގެ ބޭފުޅުންނަށާއި، މި މިނިސްޓްރީ އޮފް ފިނޭންސް އެންޑު ޓްރެޜަރީގެ ބޭފުޅުން. އެހެންވީމާ، އަޅުގަނޑުމެން އެ ބޭފުޅުންނާ ހަމަ ސުވާލުކުރައްވަން ޖެހިވަޑައިގަންނަވާނީ ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ހުށަހަޅުއްވާފައިވާ އެ އިޞްލާޙާ ގުޅޭ ގޮތުން ކޮބައިތޯ އެ ބޭފުޅުންގެ ޚިޔާލަކީ. ދެން އެ ބޭފުޅުންގެ ޚިޔާލުދެއްވީމަ އަޅުގަނޑުމެން މި ކޮމިޓީގެ މެންބަރުން އެ ބޭފުޅުންނާ އެ އުފެދިފައިވާ ސުވާލުތައް ކުރުމަށް. ދެން މެންބަރުންނަށް ކިތައް ފުރުޞަތުތޯ އަރުވާނީ އެއެއް ވެސް އަޅުގަނޑުމެންނަށް ނިންމާލެވި، ކުރީ ދުވަހު އެ ދިމާވި މައްސަލައަކީ މެންބަރުންނަށް ތަފާތު އެތައް ފުރުޞަތުތަކެއް ދީ، ދެން ކުޑަކޮށް މިތަން ހަމަނުޖެހުމަކަށް ދިޔައިމަ އެހެންވެ އަޅުގަނޑު ހިތަށްއެރީ ހަމަ މި ކިތައް، ކިހާ ވަރަށްތޯ މެންބަރުންނަށް ފުރުޞަތު އަރުވާނީ، އެއެއް ހަމަ ނިންމާލާފައި އެ ބޭފުޅުންނަށް ދަންނަވާލިއްޔާ ހެން ހީވަނީ ރަނގަޅުވާނީ. 
ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން: 

ޝުކުރިއްޔާ މުޤައްރިރު. އާދެ، އަޅުގަނޑު ވެސް ދަންނަވާލަން އުޅުނީ އެ ވާހަކަ. ކުރީ ދުވަހުގައި މި ތާނގައި ކަންތައް ހިނގާ ދިޔަ ގޮތުން އަޅުގަނޑުމެން އެހެން މިނިސްޓްރީއެއްގެ ނުވަތަ މުއައްސަސާތަކެއްގެ ބަޔަކު ގެނެސްގެން މި ތާނގައި އަޅުގަނޑުމެން ދެއްކި ވާހަކައިން އަޅުގަނޑުމެންނަށް ވެސް އޭގައި ބަދުނާމު ވާ ގޮތަކަށޭ ކަންތައްތައް ދިޔައީ. އެހެންވީމާ، ވަރަށް ރަނގަޅު ވިސްނުންފުޅެއް މިއަދު މުޤައްރިރު ތި ގެންގުޅުއްވީ. އަޅުގަނޑު ޙަޤީޤަތުގައި ބޭނުންވަނީ މިހާރު އަޅުގަނޑު ހުށަހަޅާފައި މިއޮތް އިޞްލާޙާ ދޭތެރޭގައި ސިވިލް ސަރވިސް ކޮމިޝަނުން ދެކޭގޮތަކާއި އަދި ފިނޭންސް މިނިސްޓްރީ އިން ދެކޭ ގޮތެއް ސާފުކޮށްލަން. އަދި މީގެ މައްސަލަތަކެއް ހުރި ކަމަށް ވަންޏާ އެ ބޭފުޅުންނަށް ފާހަގަކުރެވޭ މައްސަލަތަކެއް ހުރި ކަމަށް ވަންޏާ އެ މައްސަލަތަކެއް ސާފުކޮށްލައިގެން އަޅުގަނޑުމެން މި ބިލު ދިރާސާކޮށް ނިންމާލާފައި ތަޅުމަށް ގެންދަން ފަސޭހަވާނެތީ އެ ކަމަށް އަޅުގަނޑު އަސްލު ބޭނުންވެގެން އުޅުނީ.  އެ ވާހަކަ ދަންނަވާލަންވެގެން. ޝުކުރިއްޔާ. ދެން އަޅުގަނޑަށް ފެނޭ މާ ދިގުނުކުރަން. 
ރިޔާސަތުން ވާހަކަދެއްކެވުން:

އާދެ، ޢަބްދުއްރަޙީމް އެ ހުށަހެޅުއްވި ގޮތަށް މި ކަންތައްތައް ކުރުމަށް އެއްވެސް މެންބަރަކު އިޢުތިރާޟް ނުކުރައްވަންޏާ އެ ގޮތަށް އަޅުގަނޑު ނިންމާލާނަން. އެހެންވީމާ، ސިވިލް ސަރވިސްގެ ބޭފުޅުންނަށާއި ފިނޭންސް މިނިސްޓްރީގެ ބޭފުޅުންނަށް ދަންނަވާލަދެއްވުން އެދެން. (ވަގުތުކޮޅަކަށްފަހު). އާދެ، ސިވިލް ސަރވިސް ކޮމިޝަނުގެ ބޭފުޅުންނަށާއި މިނިސްޓްރީ އޮފް ފިނޭންސް އެންޑް ޓްރެޜަރީގެ ބޭފުޅުންނަށް އަޅުގަނޑުމެން މިއަދު މިނިވަން މުއައްސަސާތަކުގެ ކޮމިޓީ އަށް މި ދަންނަވާލީ މިނިވަން މުއައްސަސާތަކުގެ ކަންކަމާ ބެހޭ ކޮމިޓީ އަށް ފޮނުއްވާފައި ވާ ދިވެހި ސަރވިސްގެ ޤާނޫނު 2007/05 ދިވެހި ސިވިލް ސަރވިސްގެ ޤާނޫނަށް އިޞްލާޙުގެނައުމުގެ ބިލެއް ހުށަހެޅިފައި ވާތީވެ އެ ކަމާ ބެހޭ ގޮތުން ތި ބޭފުޅުންގެ ޚިޔާލަކީ ކޮބައިތޯ ބަލައިލުމުގެ ގޮތުން. އެ ގޮތުން އަޅުގަނޑުމެން ވާނީ ތި ބޭފުޅުންނަށް މި ބިލުގެ ކޮޕީ އެއް ވެސް ތަންކޮޅެއް ކުރިން ފޮނުވާފައި ތި ބޭފުޅުން އެ ބައްލަވާލެއްވުމަށްފަހު އެ ކޮމެންޓުތަކާ އެއްކޮށް މި ކޮޅަށް ވަޑައިގެން މަޢުލޫމާތު ދެއްވަން ފަސޭހަފުޅުވާނެތީވެ. އެ ގޮތުން އަޅުގަނޑު ދަންނަވާލާނަން ސިވިލް ސަރވިސް ކޮމިޝަނުން ވަޑައިގެންނެވި ބޭފުޅުން. ޑރ. މުޙައްމަދު ލަޠީފް. އަލްފާޟިލް ޒަކަރިއްޔާ ޙުސައިން. އަލްފާޟިލް ޢަބްދުﷲ ޚަލީލް. އަލްފާޟިލް މުޞްޠަފާ ލުޠުފީ. އަދި އަލްއުސްތާޛު ޢަބްދުއްނާޞިރު ޝަފީޤް. މިނިސްޓްރީ އޮފް ފިނޭންސް އެންޑް ޓްރެޜަރީ އިން ވަޑައިގެން ތިއްބެވި ބޭފުޅުންނަކީ، ޕަރމަނަންޓު ސެކްރެޓަރީ އަލްފާޟިލް އިސްމާޢީލް ޝަފީޢު އަދި އަލްފާޟިލް ޢަލީ ޢާރިފް. އަޅުގަނޑު ފުރަތަމަ ފުރުޞަތު އަރުވާނަން ސިވިލް ސަރވިސް ކޮމިޝަނަށް މި ކަމާ ބެހޭ ގޮތުން ބަހެއް ވިދާޅުވެދެއްވުމަށް. ޑރ. މުޙައްމަދު ލަޠީފް. 
ސިވިލް ސަރވިސް ކޮމިޝަނުގެ ރައީސް ޑރ.މުޙައްމަދު ލަޠީފު ވާހަކަދެއްކެވުން:

އައްސަލާމްޢަލައިކުމް. `. އެންމެ ފުރަތަމަ ވެސް މި ކޮމިޓީ އަށް މުޤައްރިރަށް ވަރަށް އިޚުލާޞްތެރިކަމާ އެކު ޝުކުރު ދަންނަވަން. ހުށަހެޅިފައިވާ އިޞްލާޙަކާ ބެހޭ ގޮތުން، ބިލަކާ ބެހޭ ގޮތުން ކޮމިޝަނުގެ މަޝްވަރާއަކަށް އެދިވަޑައިގަތީތީ، އަދި މިއަދު ފުރުޞަތު ދެއްވީތީ. އާދެ، އަޅުގަނޑުމެން ފާހަގަކޮށްލާ ނުކުތާތަކަކީ، އަޅުގަނޑުމެން ކޮމިޝަނުން ބަލައިލިން މި އިޞްލާޙަށް. ބަލައިލާފައި އަޅުގަނޑުމެން ފާހަގަކޮށްލާ ނުކުތާތަކެއް އެބަހުރި. ފާހަގަކޮށްލާ ނުކުތާތަކަކީ، އެންމެ ފުރަތަމަ ވެސް ދަންނަވާލަންޖެހެނީ، މި އިޞްލާޙު ހުށަހެޅުމުން މި އިޞްލާޙުގައި އެބަ ބަޔާންކުރޭ ވަރަށް ސާފުކޮށް ދޫކޮށްލެވޭ މުވައްޒަފުންނަށް، ދޫކޮށްލެވޭ މީހުންނަށް، ސިވިލް ސަރވިސްގެ ތެރެއިން ދޫކޮށްލެވޭ މީހުންނަށް ޢިނާޔަތް ދޭންޖެހޭނެ އެވެ. މި އިބާރާތަކީ މި ހިސާބަށް އަދި ސިވިލް ސަރވިސްގެ ޤާނޫނުގައި ނެތް އިބާރާތެއް. އެހެންވީމާ، އެ އިބާރާތް އޮތީ އަންނަން ވެސް ވެފައި. އެއީ ސަބަބަކީ އެ އިބާރާތް ނެތުމުގެ ސަބަބުން މިހާރު ކޮމިޝަނުން ދޫކޮށްލެވޭ މުވައްޒަފުންނަށް ދޭ އިނާޔަތް ދެމުން ގެންދަނީ އެހެން މާއްދާތަކުން ކޮމިޝަނަށް ލިބިދީފައި ހުރި ބައެއް އިޚުތިޔާރު ބޭނުންކޮށްގެން. އެހެންވީމާ، މިއީ ކޮމިޝަނުން ވަރަށް ބޮޑަށް މަރުޙަބާ ކިޔާ ކަމެއް. ދެން އެއަށްފަހު އަޅުގަނޑުމެން ފާހަގަކޮށްލަނީ، މި ހުށަހެޅިފައި ހުރި އިޞްލާޙުގައި ހުރި ބައެއް ނުކުތާތަކަށް. އެންމެ ފުރަތަމަ މި 47 ގެ (ރ) ގެ ފަހަތަށް އަކުރުތަކެއް އިތުރުކުރަން ހުށަހެޅިފައި މި ހިރީ. ހުށަހެޅިފައި ހުރި އިރު (ބ)، ފުރަތަމަ (ބ). (ބ) ފެށޭއިރު މި ބުނާ ދިމާވި ހާލަތެއްގެ ސަބަބުން. ދިމާވި ހާލަތެއްގެ ސަބަބުން މި ގޮތަށް އޮތުމުން އެ ކަމުގައި ތަންކޮޅެއް ބޮޑަށް ސާފުވުން ބޭނުންވޭ. އެއީ އަޅުގަނޑުމެން ފާހަގަކޮށްލާ ނުކުތާ އެއް. އެއީ ސަބަބުތައް ދޫކޮށްލުމަށްޓަކައި ވަރަށް ގިނަ ސަބަބުތައް ދިމާވެދާނެ. މިހާރު ކޮމިޝަނުން ދޫކޮށްލުމުގައި ހުރި ސަބަބުތަކެއް އެބަހުރި…. އެ ބައްލަވާލައްވައިގެން ނުވަތަ ފެނިވަޑައިގަންނަވާ އިތުރު ކަންތައްތައް ހިމަނުއްވައިގެން ވެސް މި ދޫކޮށްލުމުގެ ސަބަބުތައް ލިސްޓުކޮށްލުން އެއީ ވަރަށް މުހިއްމު ކަމެއް ކަމަށް ކޮމިޝަނަށް ފާހަގަކުރެވުނީ. އެހެންނޫނީ ތަންފީޛުކުރާއިރު ވަރަށް ބޮޑެތި މައްސަލަތަކެއް ދިމާވެދާނެ. މިހާރު ދޫކޮށްލެވޭ ސަބަބުތަކުގެ ތެރޭގައި އެބަހުރޭ ޞިއްޙީ ހާލަތު ތަންނުދިނުން، މީހާ ވަޒީފާގައި އުޅެމުންދަނިކޮށް މަސައްކަތުގެ ހުނަރާއި ޤާބިލިއްޔަތު ބަދަލުވެގެން ނޫނީ ޒަމާނީވެގެން އޭނަ ކުރަންޖެހޭ މަސައްކަތަށް ބަދަލުއައިސްގެން އެ މީހާ އަށް ތަމްރީނުގެ ފުރުޞަތެއް ދީގެން ވެސް ތަމްރީނުނުވެވިގެން ޤާބިލުކަން އުނިވެގެން ދިއުން. މިކަހަލަ ވަރަށް ގިނަ ކަންތައްތަކެއް އެބަހުރި. އޭގެތެރޭގައި އެންމެ ފާޅުކަންބޮޑެތި ކަންތައްތަކަކީ އެނގިވަޑައިގަންނަވާނެ ފަދައިން ތަން އުވުން، މަސައްކަތް އުވުން، މަޤާމު އުވުން މިކަހަލަ ކަންތައްތައް. އެހެންވީމާ، އެ ގޮތަށް އެކަން ތަންކޮޅެއް ސާފުވުން އެއް ކަމަކަށް ފާހަގަކޮށްލެވުނު. ދެން ދެވަނަ ކަމަކަށް ފާހަގަކޮށްލެވުނު ކަމަކީ، "ސިވިލް ސަރވިސްގެ ވަޒީފާއެއް ހަމަޖައްސައި ދެވެން ދެން" މިހެން އޮތުމުން، މިހެން އޮތީމާ އެ ކަމުގައި ވެސް ކަންތައްތަކަކާ ދިމާވާނެ. އެއީ އޭނައަށް ހަމަޖައްސައި ދެވެންވީ ކޮން ކަހަލަ ވަޒީފާތަކެއްކަން. ދެން މި ކަމާ ގުޅޭ ގޮތުން ގަވާއިދު ހެދިދާނެ އިނގޭތޯ ކޮމިޝަނަށް. ގަވާއިދު ހަދަން އެބަހުރި އެހެން މާއްދާތަކުން ބާރުދީފައި. އެކަން ތަފްސީލުކުރުމަށްޓަކައި ގަވާއިދުތަކެއް ހެދިދާނެ ކޮމިޝަނަށް ލިބިދޭ އިޚުތިޔާރުން. އެހެންނަމަވެސް، ބިލު ހުށަހަޅުއްވާ ފަރާތުގެ ފަހަރެއްގައި މި ބިލުގައި ކޮންމެވެސް ވަރަކަށް ހިމެނުން، ބައިތަކެއް ހިމެނުން ބޭނުންފުޅު ވެދާނެތީ. އެއީ ދިމާވެދާނެ ކަމެއް ހަމަ އިނގޭތޯ ހަމަ އެއްކަހަލަ މަޤާމެއްތޯ ބޭނުންވަނީ، އެއް ފެންވަރުގެ މަޤާމުތޯ ނުވަތަ ތަފާތެއް އަޔަސް ކަމުދާނެތޯ، އެއް ތަނަކުންތޯ، އެއް ހިސާބަކުންތޯ، ކޮން ގޮތަކަށްތޯ، އޭނަ ޤަބޫލުކުރިއްޔާތޯ، ނުކުރިއްޔާތޯ، ހުށަހެޅީމަ ވެސް އޭނަ އަށް މަޤާމެއް ހުށަހެޅުނީތޯ ނުވަތަ އޭނަ ޤަބޫލުކުރީމަތޯ މަޤާމެއް ދެވުނުކަމަށް ބެލެވޭނީ. މިކަހަލަ ބައެއް ސުވާލު ފާހަގަކޮށްލެވުނު. ދެން ހަތަރުވަނަ ނުކުތާއަކަށް މި އޮތީ އެމީހަކު ވަޒީފާ އެއް ހަމަނުޖެހި އެހެން ހުރެ ގޮސް ފަންސާސް ފަސް އަހަރު ވީމަ ފަންސާސް ފަސް އަހަރު ވީމަ ލިބޭ އިނާޔަތް މި ހަމަޖައްސަންޖެހެނީ. ހަމަޖައްސަންޖެހޭއިރު އޭނަ އެއިރު މި ހުންނަނީ ވަޒީފާ އިން ދޫކޮށްލެވިފައި. އޭގެ މާނައަކީ، ސިވިލް ސަރވިސްގައި ހުރި މީހެއް ނޫން އޭނަ އަކީ. ސިވިލް ސަރވިސް އިން ވަކިވެފައިވާ މީހެއް. އެހެންނަމަވެސް، ޤާނޫނުގައި ކަނޑައަޅާ ބަޔާންކުރުމުން އެފަދަ އިނާޔަތެއް ހަމަޖެއްސުމަކަށް ހުރަސްއެޅޭނެ ވާހަކައެއް ނޫން އިޝާރާތް މި ކޮށްލަނީކީ. މި ދެން ހަމަ ކޮމިޝަންގެ ފަރާތުން އެހެން ފާހަގަކޮށްލެވޭ ހުރިހާ ކަމެއް ތި ބޭފުޅުންގެ ސަމާލުކަމަށް ގެނައުން އެއީ މުހިއްމު ކަމަކަށް ވާތީ އަދި ތި ބޭފުޅުން ވެސް އެދިވަޑައިގަންނަވާނެ ކަމެއް ކަމަށް ކޮމިޝަނަށް ފެންނާތީ އެ ނުކުތާ ވެސް ފާހަގަކޮށްލަނީ. ދެން ފަސްވަނަ ކަމަކަށް ދޫކޮށްލެވޭ މީހަކީ ސަރުކާރުގައި އުޅޭތާ 20 އަހަރަށް ވުރެ ގިނަދުވަސްވެފައި ވާ މީހެއްނަމަ މުސާރަ އޮތް ގޮތަށް، މުސާރަ އާއި އިނާޔަތް އޮތް ގޮތަށް. ދެން 20 އަހަރުވެފައިވާ މީހެއް، 20 އަހަރަށް ވުރެ ގިނަދުވަސްވެގެން ގޮސް ތިރީސް އަހަރުވެފައި ތިބޭ މީހުން ވެސް ތިބޭނެ އަދި އެއަށްވުރެ ގިނަދުވަސްވެފައި ވާ މީހުން ވެސް ތިބޭނެ. އެހެން ގޮސް ފަންސާސް ފަސް އަހަރާ ހަމައަކަށް ނުދާނެ، ދެން 18 އަހަރު ކަނޑާލީމަ އެ ވާން އޮތްހާ ދުވަހަކަށް ވެސް ޚިދުމަތުގެ ވާނެ. ތަފާތު އަހަރުތަކުގައި ޚިދުމަތްކޮށްފައި ތިބި މީހުން ތިބޭނެ. ދެން ކޮމިޝަނުން މީގެ ކުރިން މިކަހަލަ އިނާޔަތްތައް ހަމަޖެއްސިއިރު މި ކަމާ ދޭތެރޭގައި ވިސްނާފައި، ވިސްނިއިރު އޭގައި މުވައްޒަފުންގެ މެދުގައި ޝަކުވާ އުފެދިދާނެތީ އަހަރުގެ އަދަދާ ގުނަކުރާ ގޮތަކަށް ހަމަޖައްސާފައި އޮތީ. ދެން މީގައި ހުށަހަޅާފައި އޮތްއިރު އެބަ އޮތް 20 އަހަރަށްވުރެ މަދު އަދަދަކަށް ޚިދުމަތްކޮށްފައި އޮވެއްޖިއްޔާ އަހަރުގެ އަދަދު ގުނަކުރާ ގޮތަށް. އެހެންވީމާ، އެ ތަނުގައި ދާނީ އެ ޚިދުމަތްކުރި އަހަރުގެ އަދަދާ ގުނަކުރީމާ އެކަން ހަމަޖެހިގެންދާނީ އިންސާފެއްގެ ތެރެއަށް ފެތިގެން. އެހެންވީމާ، މި ތާނގައި ވެސް އެކަހަލަ ކޮންމެވެސް އިންސާފަކަށް ހަމަޖައްސާލުން ޝަކުވާ މުވައްޒަފުންގެ، މިހާރު މި އިޞްލާޙެއް މި ގެންނަނީ މުވައްޒަފުން ހިތްހަމަޖައްސައި ދޭން. އެހެންވީމާ، ޖައްސައިދެވޭ ހިތްހަމައަށް ވުރެ އުފެދޭ ޝަކުވާ ބޮޑުވުމަކީ ބިލުގެ މަގުސަދަކަށް ނުވާނެ. އެހެންވީމާ، އެކަން އެކަހަލަ ގޮތަކަށް ހައްދަވާލެއްވިދާނެ ކަމަށް ފެނޭ ކޮމިޝަނަށް. ދެން މި ފާހަގަކުރެވުނު އަނެއް ނުކުތާއަކީ، ދެން މިހާރު އަނެއް ނުކުތާއަކީ ދެން މި އޮތީ 20 އަހަރު ނުވާ ނަމަ 20 އަހަރުން، ވިހިން ގެއްލާފައި ޚިދުމަތްކުރި އަހަރުގެ އަދަދާ ގުނަކުރާ ގޮތަށް މި އޮތީ. އެ ދެން ރަނގަޅު. އެހެރީ ދެންމެ ދެންނެވި ގޮތަށް. ދެން މިހާރު ދެން ނުކުންނާނެ މައްސަލައަކީ މި ބިލުގައި ހަމަ އެބަ ބުނޭ މި ތަންފީޛުކުރާށޭ މީގެ ކުރިން ދޫކޮށްލެވިފައިވާ މީހުންނަށް ވެސް. ދެން މީގައި ނުކުންނާނެ މައްސަލަތަކެއް އެބަހުރި ކުޑަ ކަންތައްތަކެއް. އެއީ މި ހިސާބަށް ކޮމިޝަނުން ޢަމަލުކޮށްފައި މިހިރަ ގޮތަކީ ސާޅީހުން ގެއްލާފައި މި ގުނަކުރަނީ އަހަރުގެ އަދަދާ. އޭގައި އޮންނާނެ ވަރަށް ބޮޑު ހަމައެއް އިނގޭތޯ. އޭގައި އަޅުގަނޑުމެން އަޅާފައި އޮންނަ ހަމައަކީ ޕެންޝަން ލިބުމަށް މި ހިސާބަށް ހަމަޖެހިފައި މި އޮންނަނީ 20 އަހަރުވީމަ ބައި މުސާރަ. އަނެއްކާ އަނެއް 20 އަހަރު ވީމަ އަނެއް ބައި މުސާރަ. އެހެންވީމާ، ދެން އުސޫލެއްގެ ގޮތުން އަޅުގަނޑުމެން ބެލީ 40 އަހަރު ވީމަ ދެން ހަމަ ފުލް މުސާރައޭ އެ ލިބެނީ. އެހެންވީމާ، 40 އަހަރަކީ ފުލްކަމަށް ބަލާފައި ސީލިން ކަމަށް ބަލާފައި، އޭގެ ދަށް ސާޅީހުން ގެއްލާފައި ގުނަ މި ކުރީ. އެހެންވީމާ، މިހާރު މީގައި ވިހިން ގެއްލާފައި ގުނަކުރީމާ މި ލިބޭ އެއްޗެއް ތަންކޮޅެއް ރަނގަޅުވާނެ. ދެން މީގައި ވާނެގޮތަކީ މިހާރު ދެވެމުންދާ އިނާޔަތްތަކާއި، ހަމަ އިހަށްދުވަހު ދިން އިނާޔަތާ، މިއަދު ހަމަ ސޮއިކުރި އެއްޗެއްސާއި، އިއްޔެ ސޮއިކުރި އެއްޗެއްސާ މި އެއްޗެހި ދެން މި މީހުންގެ މެދުގައި ޝަކުވާތަކެއް އެއީ އަޅުގަނޑުމެންނާ ހަމައަށް މިހާރު ވެސް އާދޭ އިނގޭތޯ. އަޅުގަނޑާ ވެސް ހަމަ ބައްދަލުކޮށްފައި ވެސް ހަމަ ވަރަށް ސިވިލް ސަރވިސް ޤާނޫނު ތަންފީޛުވުމުގެ ކުރިއަށް ތިބި މީހުންގެ ވެސް ވަރަށް ބޮޑެތި ޝަކުވާތަކެއް އޮވޭ އިނގޭތޯ. ޕެންޝަންކޮޅުގެ ކުޑަކަމާއި، އެ މީހުންނަށް ދެން އެ ހަމަ ގިނަ ދުވަހު މުޅި އުމުރު ސަރުކާރަށް ހުސްކޮށްލާފައި ތިބެ އެހެންނަމަވެސް އެހެން އިނާޔަތެއް އެއްޗެއް ނުލިބި ގޮސްފައި ހުރި ހުރުމާއި މިކަހަލަ ޝަކުވާތައް ވަރަށް އޮވޭ. އެހެންވީމާ، މި ކަމުގައި ވީހާވެސް އެކަހަލަ ހިތްހަމަނުޖެހޭ ބައި ކުޑަކުރުމަށްޓަކައި ކޮންމެވެސް ކަހަލަ ހަމައަކަށް އެކަން ފައްތާލެވޭތޯ. ދެން މި ބޭނުން ތި ބޭފުޅުން ހަމަ ބޭނުންފުޅު ވީމަ އަޅުގަނޑުމެން އަބަދުވެސް ތިބޭނީ ތައްޔާރަށް މީގެ މަސައްކަތު ބައްދަލުވުމަކަށް ވެސް އަންނަން ވެއްޖިއްޔާ. އެދިވަޑައިގެންފިއްޔާ އަޅުގަނޑުމެން މުވައްޒަފުން ފޮނުވައި ވެސް ދީފާނަން މި ކަމުގައި އިނގޭތޯ އެއްޗެއް ތައްޔާރުކުރައްވަން ތި ބޭފުޅުން ބޭނުންފުޅު ވަންޏާ ހިސާބުތައް ހަދާ އެކަން ކުރަން. ދެން މީގައި ވިހިން ގެއްލާފައި އަހަރުގެ އަދަދުން ގުނަކުރާ ކުރުމުގައި މި އިޞްލާޙު މި ގޮތަށް ފާސްވެ މި ތަންފީޛު ވާ ހިސާބަށް ހިނގައްޖިއްޔާ ކޮމިޝަނުން ޖެހޭނެ މިހާރު ހުރި އެހެން އިނާޔަތްތައް ވެސް މިއާ ފައި ހަމަވާ ގޮތަށް ބަދަލުކޮށްލަން. އެހެންވީމާ، އެ ބަދަލު ޖެހޭނެ ގެންނަން. ދެން މި ކަމުގެ ސަބަބުން މި މާލީ ނަތީޖާތަކެއް ނުކުންނާނެ. ދެން، އެ މަޢުޟޫޢުން އަދި ކޮމިޝަނުން ވާހަކަ އެއް ނުދައްކަން. އެއީ ސަބަބަކީ ފިނޭންސް މިނިސްޓްރީން މިތާ އެބަ ތިއްބެވި. އެހެންވީމާ، ފިނޭންސް މިނިސްޓްރީން ބޮޑަށް އެ ކަމުގައި އެއަށް އިންސާފުކުރެއްވުން ރަނގަޅުވާނީ ވެސް. ދެން ކޮމިޝަނުން މި ހަމަ ސިވިލް ސަރވިސް މުވައްޒަފުންނަށް އިނާޔަތެއް ލިބުނިއްޔާ އެއީ ކޮމިޝަނުން މަރުޙަބާ ކިޔާ އުފާކުރާ ކަމަކަށް ވާނީ އުސޫލެއްގެ ގޮތުން. ދެން ސަރުކާރުގެ ކެރިފޯރުންތެރިކަން ހުރި މިންވަރެއްގައި މިންޖަހާނީ ފިނޭންސް މިނިސްޓްރީން ކަމަށް އަޅުގަނޑުމެން ބަލަނީ. 6 ވަނަ ނުކުތާ. މި އިނާޔަތާ ހެލްތު އިންޝުއަރެންސާ އެ ވާހަކަ މި ދެންނެވުނީ. ދެން އެހެންވީމާ، މާލީ ޤާބިލުކަން ހުރި ވަރެއް. ދެން އޭގައި ހެލްތު އިންޝުއަރެންސް ދެއްވުމުގައި ވެސް ޤާބިލުކަން ހުރި މިންވަރެއް. ދެން 7 ވަނަ ނުކުތާ. ހުސްވާ މަޤާމުތަކަށާއި އުފައްދާ މަޤާމުތަކަށް މި ދޫކޮށްލެވޭ މުވައްޒަފުން މި އޮޓަމެޓިކުން ވައްދަންޖެހޭ ގޮތަށް މީގައި މި އޮންނަނީ. ދެން މިހެން އޮންނައިރު ވާނެ ގޮތަކީ މިސާލަކަށް ބޮޑެތި ތަންތަން މި ބަދަލުވީއޯ، މިސާލަކަށް ޚިޔާލީ ގޮތުން އިނގޭތޯ. ކޮންމެހެން ވަކި ހިނގާ ކަމަކަށް ނޫން. ބޮޑު ތަނެއް ހަމަ މިސާލަކަށް ކުންފުންޏަކަށް ބަދަލުވީ. ނުވަތަ އެހެން ގޮތަކަށް އެހެން ސިފައަކަށް ބަދަލުވީ. ބަދަލުވެގެން އެތައް ބައެއް ދޫކޮށްލަން ޖެހުނީ. ޖެހުނުއިރު އޭގައި ހަމަ ދެން ވަރަށް ކުޅަދާނަ ގާބިލު މީހުންނާއި ދެން ވަރަށް ކުރިއްސުރެ ވަދެއުޅޭ އާދައިގެ މީހުންނާ މި ހުރިހާ ވައްތަރެއް ހުންނާނެ. ދެން ކުރިއަށް އޮތްތާނގައި ސިވިލް ސަރވިސް ތެރޭގައި އުފެދޭ ސިވިލް ސަރވިސްގެ ޚިދުމަތް ކުރިއަރުވާ ތަރައްޤީކުރުމަށްޓަކައި އުފެދޭ މަޤާމުތަކަށާއި މި ހުރިހާ މަޤާމުތަކަށް ވެސް އޮޓަމެޓިކުން ވަންނަން ވެއްޖިއްޔާ އެ ކަމާ ދެކޮޅެއް ނޫން އިނގޭތޯ. ކޮމިޝަނުގެ ދެކޮޅުވެރިކަން ހިތްހަމަނުޖެހޭ ވާހަކަ ދަންނަވަން ވެގެނެއް ނޫން ކުރިން މިދެންނެވީ. ހަމަ ނުކުތާތައް ފާހަގަކޮށް ދަންނަވަންވެގެން. ވަންނަން ވީމަ އެބަ ވޭ ގޮތެއް. އެއީ ސިވިލް ސަރވިސްގެ ޤާނޫނުގައި އެބަހުރި އެއް މާއްދާއަށް ވުރެ ގިނަ މާއްދާ އިން ވަރަށް ބޮޑަށް ބާރުއަޅާފައި މެރިޓު އުސޫލުން މުވައްޒަފުން ވެއްދުމާއި ޕްރޮމޯޝަން ދިނުމާއި މި ކަހަލަ ކަންތައް ގެންގުޅުމާ އަނެއްކާ ގާބިލުކަން އިތުރުކުރުމާއި ހުނަރުވެރިކަމާ މި ޒަމާނީ ކަންތައްތަކަށް ކުރިއެރުމަށް ފަހިވާ ގޮތަށް ކަންތައްތައް ކުރުމާ މިކަންކަން. އެހެންވީމާ، މި އޮޓަމެޓިކުން ވައްދަން ވެއްޖިއްޔާ އެއްކަލަ ދޮރުތަކަށް ކޮންމެވެސް ކަހަލަ ހަނިކަމެއް އަންނާނެ އިނގޭތޯ. އެހެންވީމާ، އެ ވެސް އެއީ ކުރިމަތިވެދާނެ ގޮންޖެހުމެއް. އެހެންވީމާ، އެ މެރިޓު އެހާ ބޮޑަށް ޤާނޫނުގައި ބާރުއާޅާފައި އޮތް މެރިޓަށް މައްސަލަތަކެއް ޖެހޭނެ އިނގޭތޯ. ނަންބަރު 8. އިޞްލާޙު ފާސްވުމުގެ ކުރީގެ މީހުންގެ މައްޗަށް ވެސް ހިނގާ ގޮތަށް އޮތުމުން، އެހެން އެ ގޮތަށް މީގައި މި އޮތީ. އެހެން އޮތީމާ ވަރަށް ބޮޑު މަސައްކަތްތަކެއް ކުރަންޖެހުން އެއީ އަޅުގަނޑުމެންގެ ކަމެއް ނޫން އިނގޭތޯ އިރާދަކުރެއްވިއްޔަކާ. އެއީ ކަމެއް ކަމަކަށް ވިޔަސް އެކަން ކުރާނެ އިނގޭތޯ. އެއީކީ ދަތިކަމަށް ވެގެން މައްސަލައަކަށް ނުވާނެ. މީގައި ނުކުންނާނެ މައްސަލަތަކެއް އެބަ އޮތް. އެއީ މި ހިސާބު ހެދޭ ގޮތްތަކުގައި އިނގޭތޯ، މި ހިސާބަށް އިނާޔަތް ދީފައި ދޫކޮށްލެވިފައި މިހިރީ އަޅުގަނޑު ދެންނެވިހެން ކުރިން އެހެން ފޯމިއުލާ އަކުން. އެހެންވީމާ، ކުރިއަށް ދާން ބަލާއިރުގައި ގޮސް 1 މެއި 2008 ހަމައަށް ދިޔައީ އިނގޭތޯ، ޤާނޫނު ތަންފީޛުކުރި ދުވަސް އެއީ. 2008 ހަމައަށް ދިޔައީ. ދާއިރު އެ ހުރިހާ އެންމެންނަށް މިހާރު ވެއްޖެ ސާޅީސް ބައިކުޅަ އެއްބައި މި އެއްޗިހިން ބަލައިގެން ހިސާބު ހަދާފައި ދޫކޮށްލެވިފައިވާ މުވައްޒަފުން ވެއްޖެ 55 އަހަރުވެގެން 65 އަހަރު ވެގެން މުސްކުޅިކޮށްފައި ވާ މީހުން ވެއްޖެ. އެހެންވީމާ، މިކަހަލަ ވަރަށް ގިނަ މުވައްޒަފުންތަކެއް ވެއްޖެ އެހެން ފޯމިއުލާއަކުން ދޫކޮށްލެވިފައި. އެހެންވީމާ، ދެން ޖެހޭނެތާ އަނެއްކާ އެ މީހުންގެ މައްޗަށް ބޮޑު ބޭއިންސާފެއް އުފެދޭތީ މި ފޯމިއުލާ ހިފަހައްޓަވައިފިއްޔާ މިދެންނެވީ އިނގޭތޯ. އަނެއްކާ އެ އެއްޗިހި ވެސް ބަލަންޖެހިދާނެ. އެއީ މި ބިލުން މި މަސައްކަތް މި ކުރައްވަނީ މި ދޫކޮށްލެވޭ މީހުންނަށް ވީހާވެސް ހިތްހަމަޖެހުމެއް ދެއްވޭތޯ. އަދި މިހާރު ކުރިއަށް އޮތްތާނގައި މި ދޫކޮށްލެވޭ މީހުންނަށް ހިތްހަމަޖެހުމެއް ދެއްވާއިރު މި ވޭތުވެދިޔަ މާޒީގައި ދޫކޮށްލެވުނު މީހުންނަށް ވެސް އެ ހިތްހަމަޖެހުން ދެވޭތޯ. އެ ދޫކޮށްލެވުނު ދޫކޮށްލެވުމަށް ކުރިން މިދެންނެވިހެން އެއްކަލަ ތަފާތު ހާލަތާ ގުޅިގެން ދޫކޮށްލެވިފައި އެބަ ހުރި. އެހެންވީމާ، އެ ހުރިހާ މަސައްކަތެއް ވަރަށް ބޮޑު މަސައްކަތަކަށް ވެސް ވާނެ. ދެން އޭގައި އަނެއްކާ ވެސް ދަންނަވާލަންޖެހެނީ އޭގެ މާލީ ނަތީޖާތަކެއް ވެސް އޮންނާނެ. މާލީ ނަތީޖާތައް ހަމަ ފިނޭންސް މިނިސްޓްރީން ކެރިފޯރުންތެރިކަން ހުރި މިންވަރަކުން އެކަން ހަމަޖެއްސިދާނެ. މީގެ ހިސާބުކިތާބު ވަރަށް އޮންނާނެ އިނގޭތޯ. ދެން އެހެންވީމާ، އެ ކަންތައްތަކާ މި ހުރިހާ ކަމެއް މީޒާންކޮށްލައްވާފައި ހަމަ މި ދެން އެ ބޭނުންފުޅުވާ ގޮތަކަށް ހަމަޖެއްސެވީމާ ކޮމިޝަނުން ހަމަ އެކަމަކައިގެން ކުރިއަށް ދާނެ. އާދެ، އެއީ މައިގަނޑުގޮތެއްގައި އަޅުގަނޑުމެންނަށް ފާހަގަކުރެވިފައި ހުރި ކަންތައްތައް. އެއީ ދެން އަދި އެބަ އޮތް ކަމެއް. އެއީ ވަޒީފާ ހޯދައިދިނުމުގެ ކަންތައް އިނގޭތޯ. ވަޒީފާ ހޯދައިދިނުމުގެ ކަންތައް މީގައި އެބަ އޮތް އެހެން މިނިވަން މުއައްސަސާތަކާއޭ ވެސް ވިދާޅުވެފައި. އަޅުގަނޑަށް ހީވަނީ ދާއިރާ ވީހާވެސް ފުޅާކޮށްލައްވަން ކަންނޭނގެ ބޭނުންފުޅުވަނީ އިނގޭތޯ. އެހެންވީމާ، އެއީ މި ކޮމިޝަނުން، ސިވިލް ސަރވިސް ކޮމިޝަނުން ހިންގަން ބަލާއިރު ތަންކޮޅެއް ފުޅާވެގެން ދާ ދިއުމެއް. އެއީ އެހެންވީމާ، އެ ކަމަށް ވެސް ރިޢާޔަތްކޮށްލެއްވުން ވަރަށް ބޮޑަށް ކޮމިޝަނަށް ފެނޭ. ރިޢާޔަތްކުރައްވާފައި، އެހެންނަމަވެސް، ހަމަ އެކަން އެ ގޮތަށް ކުރައްވަންވެއްޖިއްޔާ އެވެސް ކުރެވޭނެ ގޮތްގޮތް ނުރޭވޭނެއެކޭ ނޫން އިނގޭތޯ. ގޮތް ހުހެއް ނުވާނެ. ގޮތް ރޭވޭނެ. އެ ކަންކަމަށް ވެސް ރޭވިދާނެ. އެކަމަކު، އެ ތަންކޮޅެއް ފުޅާވެގެން އެބަދޭ. ދެން ކޮމިޝަނުގެ އެހެން މަންބަރަކު ނުވަތަ އެހެން ބޭފުޅަކު އެހެން ނުކުތާއެއް ފާހަގަކޮށްލަން އަޅުގަނޑަށް ފާހަގަނުކުރެވޭ ނުކުތާ އެއް އޮވެއްޖިއްޔާ ފާހަގަކޮށްލަދެއްވުން އަޅުގަނޑު އެދެން.
ސިވިލް ސަރވިސް ކަމިޝަނުގެ ފަރާތުން ޒަކަރިއްޔާ ޙުސައިން ވާހަކަދެއްކެވުން:

އަޅުގަނޑު ހަމަ އިތުރަށް ފާހަގަކޮށްލަން ބޭނުންވަނީ މީގެ މި އިޞްލާޙު ހުށަހަޅުއްވާފައި މި އޮތް (ކ) މި މާއްދާގެ (ބ) ގައި ވާ ގޮތުގެ މަތިން އިނާޔަތް އަންނަނިވި ހާލަތުން ކުރެ ކަމެއް މެދުވެރިވެއްޖިއްޔާ ދިނުން ހުއްޓާލެވޭނެއޭ އޮތް ބައިގައި، އެހެންވީމާ، ޑރ.ލަޠީފު އެ ވިދާޅުވިހެން އަޅުގަނޑުމެންނަށް ފާހަގަކުރެވޭ، އަޅުގަނޑުމެން ވެސް މިހާރު ވެސް މަސައްކަތްކުރާ އެއް ކަމެއް އެއީ ސިވިލް ސަރވިސް އިން އެ ދޫކޮށްލެވޭ މީހުންނަށް ރިޑަންޑަންސީ ދިނުމަށްފަހު އެ މީހުން ދޫކޮށްލެވޭއިރުގައި އެހެން ދާއިރާއަކަށް އެ މީހުންނަށް ނޫނިއްޔާ އެހެން ފުރުޞަތެއް އެ މީހުންނަށް ލިބުނީމަ ދެން އެ މީހުން އެ އިނާޔަތް ދޫކޮށްލާފައި އެހެން ވާޒީފާއަކަށް ހަމަޖެހޭނެ ގޮތެއް ވޭތޯ. އެހެން ބަލާއިރުގައި އަޅުގަނޑުމެންނަށް މި މޮނިޓަރކުރެވެނީ ހަމައެކަނި ސިވިލް ސަރވިސްގެ ދާއިރާގެ ތެރެއަށް އެ މުވައްޒަފުން ވަންނަ ކަމަށް ވަންޏާ. އެހެން ދާއިރާއަކަށް ދެވޭނެ ގޮތެއް ހޯދައިދެވޭނެ ގޮތެއް ފުރުޞަތެއް ނޯވޭ. އެހެންވީމާ، މި މާއްދާގައި މި އޮންނަ ދައުލަތުގެ މިނިވަން މުއައްސަސާ އެއްގެ ދާއިމީ ވަޒީފާއެއްގެ އޮތުމުގެ ބަދަލުގައި އެއަށްވުރެ އެ ފުޅާކޮށްލަން ޑރ.ލަތީފު ދެންމެ އެ ވިދާޅުވިހެން ދައުލަތުގެ ދާއިމީ ވަޒީފާއަކަށް ހަމަޖެހުމޭ އޮވެއްޖިއްޔާ އަޅުގަނޑަށް ހީވަނީ އެއަށްވުރެ ފުޅާ ވެގެން އެބަ ދޭ ހެން. އެހެންވީމާ، އެއިން ކުންފުނިތައް ފަދަ ތަންތަން ވެސް އޭގެތެރެއަށް ވަދެގެން ހިނގައިދާނެތޯ، ކިހިނެއްތޯ. އެއީ ދެން އަޅުގަނޑުމެންނަށް އެހެން ދާއިރާތަކޭ އޮތީމަ ހަމައެކަނި މުއައްސަސާތަކޭ އެކަނި އޮންނާތީވެ އެއަށްވުރެ ފުޅާކުރެވިދާނެތޯ. ދެން ފާހަގަކުރެވޭ އަނެއް ނުކުތާއަކަށް މި އޮންނަނީ މީގެ 3 ވަނަ މާއްދާގައި އެބަ އޮވޭ އެ މީހެއްގެ މައްޗަށް ޖިނާޢީ ކުށެއް ސާބިތުވެ، ޢުޤޫބާތް ކަނޑައެޅޭ ވާހަކަ. އެހެންވެއްޖިއްޔާ ދެން އެ މީހާ އަށް މި 2 އިނާޔަތް ކިހިނެއްތޯ. އެއީ އެކަހަލަ ގޮތަކުން އިނާޔަތެއް ކަނޑާލެވިދާނެތޯ އިނާޔަތެއް ދީފައި. އެއީ ދެން އަޅުގަނޑުމެން ހަމަ އަމިއްލަ އަށް ކުރާ ސުވާލެއް. އެހެންނަމަވެސް، ހަމަ މި ސުވާލަކަށް ވާތީ. ދެން 4 ވަނަ ނުކުތާގައި އޮތް ސިޔާސީ މަގާމެކޭ އެހެން ލިޔުއްވާފައި އޮތީމާ އަޅުގަނޑުމެންނަކަށް މިހާތަނަކަށް ފާހަގަކުރެވިފަ އެއް ނެތް ސިޔާސީ މަޤާމަކީ ކޮބައި ކަމެއް ޑިފައިންކުރެވިފައި ނެތީމަ އެ ފާހަގަކުރާނީ ކިހިނެއްތޯ. ކޮބައިތޯ ސިޔާސީ މަޤާމަކީ. ދެން މި ތަންފީޛުކުރަން ބަލާއިރުގައި އެ މާނަކުރެވިފައި ނެތިއްޔާ އެ ތަންފީޛުކުރަން އުޅޭ މީހުންނަށް ވަރަށް ދަތިތަކަކާ ކުރިމަތިލާންޖެހޭނެ. އެހެންވީމާ، އަޅުގަނޑުމެންނަށް ގަބޫލުކުރެވެނީ އެއީ ވެސް މިއަށްވުރެ ބޮޑަށް ތަފުސީލުކޮށްދެއްވާފައި މި ބިލުގައި އޮންނަންޖެހޭނެ ބައެއް ކަމަށް އަޅުގަނޑަށް ފާހަގަކުރެވޭތީ.

މިނިސްޓްރީ އޮފް ފިނޭންސް އެންޑް ޓްރެޜަރީގެ ޕާމަނަންޓު ސެކްރެޓަރީ އިސްމާޢީލް ޝަފީޤު ވާހަކަދެއްކެވުން:

އައްސަލާމް. ޝުކުރިއްޔާ އިނގޭތޯ. މިނިސްޓްރީން ބޭނުންފުޅުވޭ އިނގޭތޯ އިތުރު ވަގުތުކޮޅެއް. އެއީ އެޓަރނީ ޖެނެރަލް އޮފީހާއި ޕެންޝަން އޮފީހާ އެކީގައި މަޝްވަރާކޮށްލަން މި މައްސަލައިގައި. އެއީ ބައެއް ކަހަލަ އިޝޫޒްތައް ހުރުމާ އެކުގައި. އެހެންވީމާ، ވަގުތުކޮޅެއް ދެއްވުމަށް އެދިވަޑައިގަންނަވާ މިނިސްޓްރީން. 

ރިޔާސަތުން ވާހަކަދެއްކެވުން:

އަޅުގަނޑުމެން ކުރީ ބައްދަލުވުމެއްގައި ޕެންޝަންސް އޮތޯރިޓީ، ޕެންޝަން އޮފީހުގެ ބޭފުޅުންނާއި އަދި އެޓަރނީ ޖެނެރަލް އޮފީހުގެ ބޭފުޅުންނާ އެންސްޕާގެ ބޭފުޅުންނާ ވެސް ބައްދަލުކުރިން. އަޅުގަނޑުމެންގެ މި ކޮމިޓީގެ ޔައުމިއްޔާގައި ހުންނާނެ އެ ބޭފުޅުން ދައްކަވާފައި ހުރި ވާހަކަތައް ވެސް. ދެން، އަޅުގަނޑު ސާފުކޮށްލަން ބޭނުންވަނީ ތި ބޭފުޅުން ވަކިންތޯއޭ އެ ބޭފުޅުންނާ ބައްދަލުކުރައްވަން ބޭނުން ވަނީ ނޫނިއްޔާ އެ ބޭފުޅުން ބޭނުންފުޅުވާ މަޢުލޫމާތު ކޮމިޓީއަށް ދެއްވާފައި ހުރި ވާހަކަ ވެސް އަޅުގަނޑު ހަމަ މި ދަންނަވާލަން ބޭނުންވޭ.

މިނިސްޓްރީ އޮފް ފިނޭންސް އެންޑް ޓްރެޜަރީގެ ޕާމަނަންޓު ސެކްރެޓަރީ އިސްމާޢީލް ޝަފީޤު ވާހަކަދެއްކެވުން:

އަޅުގަނޑުމެން އެއްކޮށް މަޝްވަރާކޮށްލަން ބޭނުންވަނީ އިނގޭތޯ. ބައެއް ކަހަލަ އިޝޫޒް ހުރީމަ މީގައި ދެއްތޯ. ކޮމިޓީއަކުން ނޫން. އަޅުގަނޑުމެން 3 އޮފީސް ވާހަކަ އަކީ އެއްކޮށް މަޝްވަރާކޮށްލަން ބޭނުންވަނީ މީގައި ބައެއް އިޝޫޒްތަކާ ބެހޭ ގޮތުން. އަޅުގަނޑުމެން މަޝްވަރާކޮށްލަން ބޭނުންވަނީ. ކޮށްލާފައި އޭރުން އަޅުގަނޑުމެންނަށް ޖަވާބެއް މި ކޮޅަށް އެރުވިދާނެ. އެހެންވީމާ، އެ ކަމަށް އަޅުގަނޑުމެނަށް ވަގުތުކޮޅެއް ދެއްވާތޯ. 

(ވަގުތުކޮޅަކަށްފަހު)

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

އަޅުގަނޑަށް ހީވަނީ އެބޭފުޅާ އެ ގޮތަށް އެދިވަޑައިގަންނަވާ ކަމަށް ވަނީ ނަމަ އޭގެ އެންމެ ޒިންމާދާރު ގޮތަކީ އެއީ ކަންނޭނގެ. އެހެންވީމާ، އަޅުގަނޑުގެ އެއްވެސް އިޢުތިރާޟެއް ނެތް.

ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:

އާދެ، އަޅުގަނޑު ވެސް ދަންނަވާނީ ޢަލީ ވަޙީދު އެ ވިދާޅުވިހެން މި ބިލު ވީހާވެސް ފުރިހަމަކުރުމަށްޓަކައި އަނެއްކާ އެ ބޭފުޅުން ވިދާޅުވަނީ މީގައި ހުރި ބައެއް މައްސަލަތަކާ ބެހޭގ ޮތުން އެޓަރނީ ޖެނެރަލާ ވެސް މަޝްވަރާކުރައްވަން ބޭނުންފުޅު ވާ ކަމަށް. އަދި ބައެއް ބޭފުޅުން މިތަނަށް ވަޑައިގެން ދެއްވި މަޢުލޫމާތާއި އެ ބޭފުޅުންނާ ވަކިން ބައްދަލުކޮށް ދައްކާ ވާހަކައިގައި ލިބޭ މަޢުލޫމާތާ އެވެސް ވަރަށް ތަފާތުތަކެއް ހުންނާނެ. އެހެންވީމާ، އަޅުގަނޑު މި ބިލު ހުށަހެޅި މީހެއްގެ ހައިސިއްޔަތުން ވަރަށް ބޮޑަށް ބޭނުން މި ނިމިގެން ދާއިރު ޤާނޫނަކަށް ވާއިރުު ވީހާވެސް ފުރިހަމަ ގޮތެއްގައި މި ޤާނޫނަކަށް ވެގެން ދިއުން. އެ ގޮތުގެ މަތިން އަޅުގަނޑަށް ހަމަ ޢަލީ ވަޙީދު އެ ހުށަހެޅުއްވި ހުށަހެޅުމަށް ތާއީދުކުރާ ވާހަކަ ދަންނަވާލަން. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، ފިނޭންސް މިނިސްޓްރީގެ ފަރާތުން މި ކޮމިޓީގައި އިތުރަށް ދައްކަވާނެ ވާހަކަ އެއް ނެތް ކަމަށް ވަންޏާ މި ތި ބޭފުޅުން ވަޑައިގެންނެވިޔަސް އެންމެ ރަނގަޅު. އަދި ކޮމިޓީގެ ބައްދަލުވުން ނިމެންދެން މަޑުކުރެއްވިޔަސް މައްސަލަ އެއް ނެތް. އެއީ އަޅުގަނޑު މި ވަޑައިގެންނެވިޔަސް އެންމެ ރަނގަޅޭ މި ދެންނެވީ އެއީ ތި ބޭފުޅުންގެ ވަގުތުތައް ވެސް ސަލާމަތްކުރުމުގެ ގޮތުން. އެއީ ތި ބޭފުޅުން އިތުރު ވާހަކަތަކެއް ކޮމިޓީގައި ދައްކަވަން ނެތް ކަމަށް ވާ ނަމަ އަޅުގަނޑު އެ ފުރުޞަތު ތި ބޭފުޅުންނަށް އަރުވާ ވާހަކަ ދަންނަވަން.

މިނިސްޓްރީ އޮފް ފިނޭންސް އެންޑް ޓްރެޜަރީގެ ޕާމަނަންޓު ސެކްރެޓަރީ އިސްމާޢީލް ޝަފީޤު ވާހަކަދެއްކެވުން:

އާދެ، ވަރަށް ބޮޑަށް ޝުކުރިއްޔާ އިނގޭތޯ. އަޅުގަނޑުމެން ވަކި އިތުރު ވާހަކަތަކެއް ދަންނަވާކަށް ނެތިން. ދެން މި ދެންނެވި ގޮތަށް އަޅުގަނޑުމެނަށް ފުރުޞަތުދެއްވީމާ އަޅުގަނޑުމެން ބައްދަލުކޮށްފައި އަޅުގަނޑުމެން ހަމަ ޖަވާބެއް އަރުވާނަން ވަރަށް ތަފްޞީލުކޮށް، ޝުކުރިއްޔާ.

ރިޔާސަތުން ވާހަކަދެއްކެވުން:

ވަރަށް ބޮޑަށް ޝުކުރިއްޔާ ވަޑައިގެންދެއްވި ކަމަށްޓަކައި. އަޅުގަނޑު ޑރ. ލަތީފަށް ފުރުޞަތުއަރުވާނަން ކޮމިޓީގެ މެންބަރުން ސާފުކުރުއްވަން ބޭނުންފުޅުވާ ސުވާލުތަކެއް އިތުރަށް ހުރެއްޖެ ކަމުގައި ވާނަމަ. މުޙައްމަދު ޙުސައިން.


ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު ދެން މާ ބޮޑު އިތުރު ކަންތައްތަކެއް ސާފުކުރާކަށް ނޫން. ދެންމެ މި ފިނޭންސް މިނިސްޓްރީން އެ ވިދާޅުވި ވާހަކަފުޅާ ގުޅިގެން. އަޅުގަނޑުމެން ކުރިމަތީގައި މި އޮތް ބިލު ދިރާސާކުރުމުގެ މަސައްކަތް ކޮމިޓީން ވަރަށް އަވަހަށް ނިންމަންޖެހޭތީވެ އެ ވިދާޅުވި އޮފީސްއޮފީހާއި ފިނޭންސް މިނިސްޓްރީން ވާހަކަފުޅު ދައްކަވާފައި އަވަރަށް އަވަސް މުއްދަތެއްގެ ތެރޭގައި އަޅުގަނޑުމެނަށް ރިޕޯޓުކޮށްދެއްވާނެ ކަމަށް އަޅުގަނޑުމެން އުއްމީދުކުރާ ވާހަކަ ހަމަ ރަޖިސްޓަރކޮށްލަން ބޭނުންވޭ. އެއީ ދެންމެ އަޅުގަނޑުމެންނަކަށް ވަކި މުއްދަތެއްގެ ވާހަކަ އެއް ނުދެއްކޭ. އެ ބޭފުޅުން ބައްދަލުކޮށްލައްވާފައި ކޮމިޓީ އަށް އެ ބޭފުޅުންގެ ކޮންޓިރިބިއުޝަން ދެއްވާނެ ވާހަކަ ވިދާޅުވީ. އެހެންވީމާ، ވީހާ ކުރު މުއްދަތެއްގެ ތެރޭގައި އެކަން ކޮށްދެއްވުމަށް އަޅުގަނޑުމެން އެދޭ ވާހަކަ. އޭރުން އަޅުގަނޑުމެނަށް ކޮމިޓީގެ މަސައްކަތް ނިންމުމުގައި ވެވަޑައިގެން ދެއްވުނު އެހީ އެއް ކަމުގައި ހިމެނިގެން ދާނީ. އެހެންވީމާ، އެކަން ފާހަގަކޮށްލަން ބޭނުންވީ.

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު ވެސް މުޙައްމަދު ޙުސައިން އެ ހުށަހެޅުއްވި ގޮތަށް އެކަން ކުރުމަށް ތާއީދުކުރަން. އަދި އޭގެއިތުރުން އަޅުގަނޑު ހަމަ ސާފުކޮށްލަން ބޭނުންވޭ އެ ބޭފުޅުން ކިހާ ވަގުތެއްތޯ ނަންގަވާނީ ނޫނީ ބޭނުންފުޅު ވަނީ މި ކަމަށް.

މިނިސްޓްރީ އޮފް ފިނޭންސް އެންޑް ޓްރެޜަރީގެ ޕާމަނަންޓު ސެކްރެޓަރީ އިސްމާޢީލް ޝަފީޤު ވާހަކަދެއްކެވުން:
އާދެ، ޝުކުރިއްޔާ އިނގޭތޯ. އަޅުގަނޑު ވެސް ގަބޫލުކުރަން އިނގޭތޯ މުޙައްމަދު ޙުސައިން އެ ވިދާޅުވި ވާހަކަފުޅު. އެހެންވީމާ، ހަފުތާއެއް ރަނގަޅުވާނެ އިނގޭތޯ. އަޅުގަނޑު ވެސް ވަގުތެއް ކަނޑައެޅިއްޔާ ކަންނޭނގެ ރަނގަޅުވާނީ ދެއްތޯ ނިންމާލަން. އެއީ ހަމަ ރަނގަޅު ގޮތެއް އިނގޭތޯ. އަޅުގަނޑު ވެސް ހަމަ ތާއީދުކުރަން. އެއް ހަފުތާ ތެރޭގައި ނިންމާލެވޭނެ އިނގޭތޯ ، ދެން އެއް ހަފުތާ ދެއްވީމަ ރަނގަޅު އިނގޭތޯ. ޝުކުރިއްޔާ.

ރިޔާސަތުން ވާހަކަދެއްކެވުން:

އެހެންވީމާ، އެއް ހަފުތާގެ މުއްދަތެއް އަޅުގަނޑުމެން ފިނޭންސް މިނިސްޓްރީ އަށް. ދެން އަޅުގަނޑުމެން އެކަމަކު މި ބައްދަލުވުން ފިނޭންސް މިނިސްޓްރީއާ ބައްދަލުވުން ބާއްވާނެ ދުވަހެއް ފަހުން އަންގާލާނަން. ސިވިލް ސަރވިސް ކޮމިޝަނުގެ ބޭފުޅުން ދެއްކެވި ވާހަކައާ ގުޅިގެން ކޮމިޓީގެ މެންބަރުންނަށް އަޅުގަނޑު ފުރުޞަތު ހުޅުވާލަން. މުޙައްމަދު ޙުސައިން.

ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:
އާދެ، ޝުކުރިއްޔާ. ސިވިލް ސަރވިސް ކޮމިޝަނުގެ ފަރާތުން އެ ކޮމިޝަނުގެ ރައީސާއި އަދި ކޮމިޝަނުގެ މެންބަރު ދެއްކެވި ވާހަކަފުޅަށްޓަކައި މި ކޮމިޓީ އަށް ދެއްވި ހިއްސާ އަށް އަޅުގަނޑު ޝުކުރުދަންނަވަން. ދެން މީގައި އަޅުގަނޑަށް ވެސް ފާހަގަކުރެވިފައި، ފާހަގަކުރެވެމުން އައިސްފައި އޮތް ކަމެއްގެ ވާހަކައަށް މެންބަރު ޒަކަރިއްޔާގެ ވާހަކަފުޅުގައި އިޝާރާތްކޮށްލެއްވި. އެއީ ދައުލަތުގެ މިނިވަން މުއައްސަސާތަކުގެ ވާހަކައާ ހަމައަށް މި އޮތީ. ދެން އެދެއްކެވި ވާހަކަފުޅުގެ ދާއިރާގެ ތެރޭގައި ގެނގުޅުއްވާ ވިސްނުމަކީ ސިވިލް ސަރވިސް އިން ރިޓަޔަރ ކުރުވަންޖެހޭ ނުވަތަ ސިވިލް ސަރވިސް އިން ދޫކޮށްލަންޖެހޭ، ދޫކޮށްލަންޖެހޭ މީހުންނަށް ވަޒީފާ ހޯދައިދިނުމުގެ ދާއިރާ ހަމައެކަނި ދަޢުލަތުގެ ވުޒާރާތަކާއި ދައުލަތުގެ ޑިޕާޓްމަންޓުތަކާއި ދައުލަތުގެ ކުންފުނިތަކާ ހިސާބުގައި އޮތުމަށްވުރެ ބޮޑަށް އަދި ދިވެހިރާއްޖޭގައި ވަޒީފާ ދޭ އެހެން ފަރާތްތަކުން ވެސް އެ މީހުންނަށް އެމްޕްލޯއީކުރެވޭނެ ފުރުޞަތެއް ހުޅުވިފައި އޮތުމުގެ ބޭނުންތެރިކަމުގެ މައްޗަށް އިޝާރާތްކުރުއްވައިގެން އެވެސް ވިސްނުންފުޅުގައި އޮވެގެން ދެއްކެވި ވާހަކަފުޅެއްތޯ. އެއީ ސަރުކާރު ނުވަތަ ކުރީގައި ކިޔާ ގޮތުން ވިއްޔާ ސަރުކާރު، ސިވިލް ސަރވިސް އަކީ ވެސް އެއީ އެމްޕްލޯޔަރެއް ކަމަށް ބަލާއިރުގައި އެ އެމްޕްލޯޔަރުގެ ވަޒީފާގައި ތިބޭ މީހުން ވަޒީފާ ދޫކޮށްލަން ޖެހުނީމާ ޤައުމުގައި ހުންނަ ވަޒީފާގެ ފުރުޞަތުތަކުގެ ތެރެއިން އެހެން ކޮންމެ ދާއިރާއަކުން އެ މީހާއަށް ވަޒީފާގެ ފުރުޞަތު ލިބުނަސް އެ މީހާ އަށް އާމްދަނީ ލިބިފައި އަދި އެ މީހާގެ އުފެއްދުންތެރިކަމުން ޤައުމަށް މަންފާކުރަމުން ދާނެ. އެހެންވީމާ، އެއީ ކިހާވަރެއްގެ ފުޅާ ދާއިރާއެއްގައި ގެންގުޅުއްވާ ވިސްނުންފުޅެއްގެ ވާހަކަތޯ އޭރު ސިވިލް ސަރވިސް ކޮމިޝަނުން އެ ހާމަކޮށްލެއްވީ. އެކަން އަޅުގަނޑު އޮޅުންފިލުވާލަން ބޭނުން. 

ރިޔާސަތުން ވާހަކަދެއްކެވުން:

ކޮމިޓީގެ އިތުރު މެންބަރަކު އިތުރު ސުވާލެއް އެބަ އޮތްތޯ. އަބްދުއްރަޙީމް.

ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:

އާދެ، ޝުކުރިއްޔާ. މާ ބޮޑު ސުވާލެއް ނެތް. ދެން އަޅުގަނޑު އަސްލު ކޮންލަން އުޅުނު ސުވާލު ދެންމެގައި މުޙައްމަދު ޙުސައިން އެ ކުރެއްވީ. ދެން އަޅުގަނޑަށް ވަރަށް މުހިއްމު މަޢުލޫމާތުތަކެއް އެ ކޮމިޝަނުގެ ފަރާތުން ލިބުނީ. އެކަމަށްޓަކައި އެ ކޮމިޓީގެ ރައީސަށާއި އަދި ކޮމިޓީގެ މެންބަރުންނަށް އަޅުގަނޑު ޝުކުރުވެރިވަން. އަޅުގަނޑު ޙަޤީޤަތުގައި ވެސް ހަމަ ބޭނުންވަނީ މި ދޫކޮށްލެވޭ މުވައްޒަފުންނަށް ހިތްހަމަޖެހުމެއް ހޯދައިދިނުން މި ބިލުގެ ހަމަ މައިގަނޑު މަޤުޞަދަކީ. ހަމަ އެއާއެކީގައި މީގެ ކުރިން ދޫކޮށްލެވިފައި ތިބި މުވައްޒަފުން ވެސް މީގެތެރޭގައި ޝާމިލުކުރުން، ހިމެނުމަށް މީގައި ބޮޑަށް ބާރުއަޅާފައި މި އޮތީ. ދެން، ޑރ.ލަތީފުގެ ވާހަކަފުޅުގައި މި 55 އަހަރު ވަންދެން އިނާޔަތްދިނުމުގައި ވެސް 20 އަހަރު ނުވާ މީހުންނާ ދޭތެރޭގައި މިއޮތް ކަހަލަ އުސޫލެއް ގެންގުޅުމަށް ބާރުއަޅުއްވާ ވާހަކަފުޅު ދެއްކެވީމަ އަޅުގަނޑު ދަންނަވާލަން ބޭނުންވަނީ އަޅުގަނޑުމެން އިތުރަށް ކޮމިޓީން މި ދިރާސާކުރާއިރު އެ ކަންކަމަށް ވިސްނާނަމޭ. ދެން ދިމާވި ހާލަތު، ދިމާވި ހާލަތު ދެން ހަމަ ތަފުސީލުކޮށް ލިޔެވިދާނެ. އެ އަޅުގަނޑު ވެސް ގަބޫލުކުރާ ގޮތުގައި ވަރަށް ފުޅާ ދާއިރާއެއްގައި މިހާރު މި މައިގަނޑު ގޮތެއްގައި މި އޮންނަނީ އެމީހާ މަސައްކަތްކުރަމުން ދިޔަ އޮފީސް އުވުމާއި ނޫނީ މަޤާމުގެ މަސްއޫލިއްޔަތެއް ނެތުމާއި ދެން މިކަހަލަ ކަންތައްތަކެެއް. ޢާއްމުކޮށް މިހާރު މި ފެންނަނީ ގިނައިން އަޅުގަނޑުމެންނަށް އޮފީސް އުވިގެން ނުވަތަ ކުރާނެ މަސައްކަތެއް ނެތޭ ބުނެ މުވައްޒަފުންތަކެއް ބާކީކުރަމުން ނުވަތަ ބާކީވަމުން ދާ ތަން. ދެން އޭގެއިތުރަށް ދެންމެގައި އެ ވިދާޅުވީހެން ޞިއްޚީ ހާލަތު ނިޔާކުރާ ގޮތުން އެ މީހާ ދޫކޮށްލަންޖެހުމާ. ވީހާވެސް ފުޅާ ދާއިރާއެއްގައި އިރާދަކުރެއްވިއްޔާ އަޅުގަނޑުމެން މި ބިލު ޤާނޫނަކަށް ވުމުގެ ކުރިން މަޖިލީހުގެ ތަޅުމާ ހަމައަށް ދިއުމުގެ ކުރިން މީގެ ތަފްޞީލު ހިމަނާނެ ވާހަކަ ދަންނަވަން. ދެން އިތުރަށް ކުރާކަށް މާގިނަ ސުވާލެއް ނެތް. އަޅުގަނޑުގެ ހަމަ ގައިމުވެސް. އަޅުގަނޑު ދަންނަވާނީ ކޮމިޝަނުން ދެއްވި ޚިޔާލުފުޅަށް އަޅުގަނޑުމެން ވަރަށް ބޮޑަށް މަރުޙަބާ ކިޔަމޭ. އަދި އެ ޚިޔާލުފުޅުތަކުން މި ބިލު އިތުރަށް ފުރިހަމަކުރުމަށް އިތުރު ފަސޭހަކަމެއް ލިބިގެންދާނޭ. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު ސާފުކޮށްލަން ބޭނުންވަނީ މިހާރު ކޮމިޝަނުން ރިޓަޔަރމަންޓު ސްކީމް އޮންނަ ގޮތުން ވެއްޖިއްޔާ 40 އަހަރު ޚިދުމަތް ކުރައްވާފައި ވަކިވެވަޑައިގެންނަވާ ބޭފުޅަކަށް ވެއްޖިއްޔާ ހަމަ އެ ވަގުތެއްގައި ލިބެމުން ދާ މުސާރަ ދެއްވަމުންތޯ މިހާރު ގެންދަވަނީ. އެ މަޢުލޫމާތު ސާފުކޮށްލަންވެގެން. 

ރިޔާސަތުން ވާހަކަދެއްކެވުން:

ސިވިލް ސަރވިސްގެ ބޭފުޅުންގެ ތެރެއިން ކޮންބޭފުޅެއްތޯ ޖަވާބުދެއްވަނީ. ޑރ. ލަތީފް. 

ސިވިލް ސަރވިސް ކޮމިޝަންގެ ރައީސް ޑރ. މުޙައްމަދު ލަތީފު ވާހަކަދެއްކެވުން:

އާދެ، އެންެ ފުރަތަމަ ސުވާލު، އެއީ މުޙުސިން އެ ވިދާޅުވި ސުވާލު. މީގައި އެންމެ އެދެވިގެންވާ ގޮތަކީ މުޅި ރާއްޖޭގެ އެހެން ދިމަދިމާއިން ވެސް ވަޒީފާ ލިބޭ ގޮތް ވުން. 1 މެއި 2008 ގައި ވަރަށް ގިނަ އަދަދެއްގެ ބަޔަކު ކެނޑެން ދިމާވުމާއި އަދި ސިވިލް ސަރވިސް އިން އެކި ގޮތްގޮތަށް މުވައްޒިފުން ކެޑެން ދިމާވާނެތީ ކޮމިޝަނުން ކޮންމެވެސް ވަރަކަށް އެ ކަމަށް ޚިޔާލުކޮށްގެން އެއީ ރަނގަޅު ގޮތަކަށް ބަލައިގެން ކޮމިޝަނުން ވެސް ޚިޔާލުތަކެއް ކޮށްފައި ވަނީ. އެކަމަކު އެއަށް ޢަމަލީ ސިފައެއް، ވަކި ވަޒީފާ އެއް ހޯދައިދޭން ކޮމިޝަނުން މަސައްކަތް ކުރުމުގައި ކިހިނެއްތޯ އެކަމުގައި އުޅޭނީ. ދެން އޭގައި ޤާނޫނުގައި ވެސް އެކަން ކުރަންޖެހޭނެއެކޭ ބުނާ ކަމެއް ވެސް ނޫން އެ ކަމަކީ. އެހެންނަމަވެސް ހަމަ ރަނގަޅު ނިޔަތުގައި ކުރެވިދާނެ ކަމެއް ކަމަށް ބެލެވޭ. ދެން މީގައި އެހެން ލިޔުއްވައިފިއްޔާ ދެން އެކަން ކުރުމަށްޓަކައި ބޭނުންވާ އިންތިޒާމެއްކޮށް އަދި ޚަރަދެއް ވެސް ކޮށް އެކަން ކުރެވިދާނެ. މި ހިސާބަކަށް އަދި އޮތް ކަމެއް ނޫން ބަޔާންކުރެވިފައި. އެހެންވީމާ، ފުޅާ ދާއިރާއެއްގައި މިކަން ކިހާ ފުޅާ ދާއިރާއެއްގަތޯ ޢަމަލީ ވާނީ. އެވެސް ދެން އަޅުގަނޑުމެން މަސައްކަތުގެ ފަންތީގެ ދާއިރާގައި މަސައްކަތް ކޮށްލައިގެން އަޅުގަޑުމެންނަށް ކުއްލިއަކަށް މިހާރު ދަންނަވާކަށް ނޭނގެ، ކިހާ ފުޅަލެއްތޯ ކުރާނީ ސެލްފު އެމްޕްލޯއިމެންޓް. މިސާލަކަށް ހިމަނާނީތޯ. މިސާލަކަށް އިކޮނޮމިކް މިނިސްޓްރީއާ ވާހަކަދައްކައިގެން އަމިއްލަ ޒާތުގައި އިންކަމް ނެރެވޭ ކަހަލަ ޒާތުގެ ފުރުޞަތުތައް ލިބޭނެ ގޮތްތައް ހަމަޖެހޭނެ ކަހަލަ ސްކީމެއް ރޭވުމާ މިހެންގޮސް ވަރަށް ފުޅާކޮށް ވެސް ގެންދެވިދާނެ. ދެން ބޮޑެތި އިމްޕްލޯޔަރުންނާ ވާހަކަދައްކައިގެން މަޓީ އާއި ޓްރޭޑަރސް އެސޯސިއޭޝަނާ އެކަހަލަ ތަންތަނާ ވާހަކަދައްކައިގެން އިންތިޒާމުހަމަޖެއްސުމާ މިކަހަލަ ވަރަށް ގިނަ ކަންތައްތައް އެބަހުރި. ކުރެވިދާނެ އިންކަމް އިތުރުވާނެ މަސައްކަތް. އެހެންވީމާ، ޤާނޫނަކުން އެކަން ކަނޑައަޅުއްވައިގެން އެކަން ހަވާލުކުރައްވައިފިއްޔާ އެކަން ހަމަ ކޮމިޝަނުން އިންތިޒާމުކޮށް ކުރެވިދާނެ. ދެން 40 އަހަރު. ޢަބްދުއްރަޙީމް އަނެއްހެން ސުވާލެއް ނުކުރައްވާ އެހެންނޫންތޯ. ދެން އަޅުގަނޑު ދަންނަވާލަން އޮތީ ޢަބްދުއްރަޙީމުގެ ވާހަކަފުޅަށް ޢިއްޒަތްތެރި މެންބަރުގެ ވާހަކަފުޅަށް އަޅުގަނޑުމެން ދަންނަވަން އޮތް ވާހަކަ އަކީ އަޅުގަނޑުމެންނަށް ވެސް ރަނގަޅީ މި ބިލު ވީހާވެސް ރަނގަޅަކަށް ތައްޔާރުވިއްޔާ. އެއީ ސަބަބަކީ މީގެ އެއް ކަމެއް އެބައާދޭ އަޅުގަނޑުމެން އެދިއެދި ތިބި ކަމެއް. އެއީ ދޫކޮށްލާ މުވައްޒިފުންނަށް އިނާޔަތް ދޭންވާނޭ. އެ އިބާރާތެއް މިހާރަކު ނޯވޭ ޤާނޫނުގައި. ނެތުމުގެ ސަބަބުން ވަރަށް ދަތިވާ ކަމެއް އެއީ. އެހެންވީމާ، ލިބިފައިވާ އިޚްތިޔާރުގެ ބޭނުންކޮށްގެން މިކަން މި ކުރަނީ. އެހެންވީމާ، ބޭނުންފުޅިއްޔާ އަޅުގަނޑުމެންގެ ތެރޭގައި މުވައްޒިފުންގެ ވަގުތު ވެސް ޢިއްޒަތްތެެރި މެންބަރަށް އެރުވިދާނެ އެ ކަމުގައި އިނގޭތޯ. މަސައްކަތުގެ ފަންތީގައި އަޅުގަނޑަށް އެރުވެން އޮތް އެއްބާރުލުމެއް އަރުވަން. 40 އަހަރު ޚިދުމަތް ކުރުމަށްފަހު ވަކިވާ މުވައްޒިފުންނަށް ހުންނާނީ 55 އަހަރުވެފައި އިނގޭތޯ. އަދި އެ ނޫން މީހަކާ ދިމަ އެއް ނުވޭ. އެހެންވީމާ، އޭނާއަށް މުސްކުޅި ކުރުމުގެ އިނާޔަތް ދެވޭނީ. ދޭއިރު ވަކިވާއިރު އޭނާއަށް ލިބޭ ފުލް މުސާރަ އެއީ އޭނަގެ އިނާޔަތްކަމުގައި ހަމަޖެހިގެން ދަނީ. އެއީ ސާޅީހުން ގެއްލާފައި ސާޅީހާ ގުނަކުރީމަ އެއްކޮށް ލިބިގެން ދަނީ. ހަމަ ފުލް މުސާރައަކަށް ވަނީ. 

ރިޔާސަތުން ވާހަކަދެއްކެވުން:

ކޮމިޓީގެ ބޭފުޅުން އިތުރު ސުވާލެއް ކުރައްވަން އެބަ އޮތްތޯ. އާދެ، އިތުރު ސުވާލެއް ނެތް ކަމަށް ވާނަމަ، އާދެ، ލަޠީފު.

ސިވިލް ސަރވިސް ކޮމިޝަންގެ ރައީސް ޑރ. މުޙައްމަދު ލަތީފު ވާހަކަދެއްކެވުން:

އަދި އަޅުގަނޑަށް ފުރުޞަތެއް ދެއްވާ. އަޅުގަނޑު ހަމަ ނައްޓާލީ ކުޑަކުޑަ ތަންކޮޅެއް. އެއީ 47 ވަނަ މާއްދާގެ ދަށަށް މިހާރު އޮތީ އިނގޭތޯ އިސްލާޙުލައްވާފައި. ދެން އަޅުގަނޑުމެންނަށް ހަމަ ހީވަނީ ވަކި މާއްދާއަކަށް ހެއްދެވިއްޔާ ހެން ރަނގަޅުވާނީ. އެއީ 47 ވަނަ މާއްދާ އަކީ ވަކިކުރުމުގެ ވާހަކަ. މިއީ އަޅުގަނޑުމެން އެއްގޮތަކަށްވެސް އެ އިބާރާތް އަޅުގަނޑު ބޭނުން ނުވެސް ކުރަން. އެއީ ހަމަ ޤާނޫނީ މަފުހޫމުތަކަކަށް ވިސްނާފައި އަޅުގަނޑުމެން ވަކިކުރަން، އެ އިބާރާތް ލަފްޒު ބޭނުން ނުކުރަނީ އެންމެ ފަހުން. ދޫކޮށްލުން މި ބުނަނީ. ދޫކޮށްލަން ޖެހެނީ އިނގޭތޯ. އެހެންވީމާ، އަޅުގަނޑަށް ހަމަ ބޮޑަށް ބުރަވެވެނީ ވަކި މާއްދާއަކަށް ހައްދަވައިދެއްވުން އިނގޭތޯ. އަރިމަތީ ސުރުޚީ ވެސް ބަދަލުކޮށްލައްވާފައި. ނުވަތަ އަރިމަތީ ސުރިޚީ އިޞްލާޙުކޮށްލައްވާފައި އޭގެތެރެއަށް ލެއްވިޔަސް. ވަކިކުރުމާއި ދޫކޮށްލުން ނަމަވެސް އިނގޭތޯ. އެހެންވީމާ، އަރިމަތީ ސުރިޚީ އޮންނަ ގޮތަށް.

ސިވިލް ސަރވިސް ކަމިޝަނުގެ ފަރާތުން އަލްއުސްތާޛު ޢަބްދުއްނާޞިރު ޝަފީޤު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު ފާހަގަކޮށްލަން ބޭނުންވަނީ މިހާރު މި ހުށަހަޅާފައި އޮތް އިޞްލާޙުގައި ދެންމެ ޑރ. ލަތީފު ފާހަގަކުރެއްވި ފަދައިން މި އޮތީ 41 ވަނަ މާއްދާއަށް އަކުރުތަކެއް އިތުރު ކުރައްވާ ގޮތަށް. އެހެންނަމަވެސް މި ހުށަހަޅުއްވާފައި އޮތް އިޞްލާޙުގައި އެބަ ފާހަގަވެގެން ދޭ 55 އަހަރުގެ މީހުންނަށް އިނާޔަތުގެ ވާހަކަ. މި ޤާނޫނުގައި ވެސް މި ބުނަނީ ޤާނޫނުން ކަނޑައަޅާ 55 އަހަރު ވުމާގުޅިގެން ލިބިދޭ އިނާޔަތް ދޭންވާނެ ވާހަކަ. އަލުން ވެސް މި ޤާނޫނު އިޞްލާޙުވެގެން އަނެއްކާވެސް މި ބުނަނީ އެ އިނާޔަތް ދޭނެ ވާހަކަ. އަޅުގަނޑުގެ މި ސުވާލަކީ އަދިވެސް މި ޤާނޫނު ތަކުރާރު ގޮތެއްގައި އިޞްލާޙުކުރެވެމުން ދާއިރުގައި މިހާތަނަކަށް ނެތޭ ޤާނޫނުން ކަނޑައަޅާ އިނާޔަތް ބަޔާންކުރެވިފަ އެއް. އެހެންވީމާ، މި ދަނޑިވަޅުގައި މި އިޞްލާޙުކުރެވޭ އިރުގައި އަޅުގަނޑަށް ހަމަ ހިތުން މުހިއްމޭ 55 އަހަރުވުމާ ގުޅިގެން މި ލިބިދޭ އިނާޔަތަކީ ކިހިނެއް ކޮންގޮތަކަށް ކަނޑައެޅިފައިވާ އިނާޔަތެއްކަން ބަޔާންކުރުން. އެއީ މި މަޖިލީހުން އަޅުގަނޑުމެން ސާފުކުރީމޭ، މަޖިލީހަށް ސިޓީއަކުން ލިޔެގެން އެ ކޮޅުން އެބަ އޮތް ޖަވާބެއް ދެއްވާފައި އަދި މި މަޖިލީހުން ކަނޑައަޅާ ބަޔާންކުރައްވާ ޤާނޫނެއް ނެތް ކަމަށް، ނުވަތަ ފާސްކުރައްވާފައި ތަސްދީޤު ކުރައްވާފައި އޮތް ޤާނޫނެއް ނެތް ކަމަށް، 55 އަހަރުވުމާ ގުޅިގެން ނުވަތަ 56 އަހަރުވުމާ ގުޅިގެން އިނާޔަތް ދޭ ޤާނޫނެއް. ދެން އެހެން އެކަން އޮތްވާ މި ވާ ގޮތަކީ ސިވިލް ސަރވިސް ކޮމިޝަނާ ހަވާލުވެފައިވާ މަސްއޫލިއްޔަތަކަށް ވާތީވެ، ޤާނޫނުގެ 40 ވަނަ މާއްދާގެ ދަށުން ރިޓަޔަރ ކުރެވޭ މީހުންނަށް (ހ) އާއި (ށ) ގައިވާ ގޮތުގެމަތިން 65 އަހަރު ވެގެންނާއި 55 އަހަރު ވެގެން އެބަ އިނާޔަތްތަކެއް ދޭންޖެހޭ. އެ އިނާޔަތަކީ ދޭނެ އުސޫލުތައް ނެތީމާ، ކޮމިޝަނުން ވަކި  ފޯރމިއުލަރތަކެއް ކަނޑައަޅުއްވައިގެން މި އިނާޔަތް ދެމުން ގެންދަނީ. އަނެއްކާވެސް މިހާރު ވެސް ދޫކޮށްލެވޭ މުވައްޒަފުންނަށް އިނާޔަތްތަކެއް ދޭ ވާހަކަ ދައްކާއިރުގައި ނުވަތަ ދެކެވޭއިރުގައި އެ ގޮތަށް ހުށަހަޅުއްވާފައި އޮތް އިރުގައި ދެން ވެސް މި އިޝާރާތް ކުރެވެނީ ޤާނޫނުގައިވާ އިނާޔަތް ދޭ ވާހަކަ. ޤާނޫނުގައި ނެތޭ އެ އިނާޔަތުގެ ވާހަކަ ބަޔާންކުރެވިފަ އެއް. އެއަށް ރިޢާޔަތް ކުރައްވާ އެ ގޮތަށް ބައްޓަންކުރެއްވުން ނުވަތަ އެ ކަމަށް ވަކި މާއްދާ އެއް 50 ވަނަ މާއްދާ އަލުން އިސްލާޙުކުރުމުގެ ރޫޙެއް ގެންގުޅުއްވަންތޯ. އެކަން އެ ގޮތަށް ކުރެއްވުން ދެކެން. ދެން އޭގެއިތުރަށް ހަމަ އަޅުގަނޑު ވެސް ފާހަގަކޮށްލަން ބޭނުންވަނީ ކުރިން ވެސް ފާހަގަކުރައްވައިފި ދޫކޮށްލެވޭ ނުވަތަ ދިމާވާ ހާލަތްތަކުގެ ސަބަބުން އެ ހާލަތްތަކުގެ ވާހަކަ ދައްކާއިރުގައި އެބަހުރި މިހާރު ވެސް ގަވާއިދުގައި ތަފާތު އެކި ހާލަތްތައް ބަޔާންކުރެވިފައި އެކި ހިސާބުތަކުގައި. ހުސްއެކަނި ރިޑަންޑަންސީގެ ވާހަކަތަކުގެ އިތުރަށް އެކި ހިސާބުތަކުގައި ހުންނާނެ ޚާއްޞަ އެހީ އަށް ބޭނުންވާ މީހުންގެ ކަންތައްތަކާ ގުޅިގެންނާއި އަދި އެ ނޫން ގޮތަކުން ވެސް މުވައްޒިފުން ވަޒީފާގައި އުޅެނިކޮށް ލިބުނު ގެއްލުމެއްގެ ސަބަބުން ދާއިމީ ގޮތެއްގައި ނުކުޅެދުނީ. އެހެންވެއްޖިއްޔާ އެ މީހާ އަށް ވެސް އިނާޔަތް ދޭނެ ގޮތްތަކެއް އެބަހުރި ކަނޑައަޅާފައި. އެހެންވީމާ، މި ހުރިހާ އެއްޗަކަށް އެބަ ބަދަލު އާދެއޭ. އެހެންވީމާ، އަޅުގަނޑުމެން މިހާރު ލިޔާ އެއްޗެއްގައި އެހާ ސްޕެސިފިކުކޮށް ބުނާ އެއްޗަކަށް ޖުމްލަ ގޮތެއްގައި އޭގެތެރެއަށް ވަދެގެން ދާ ކަމަށް ވަންޏާ މި ބަދަލުތައް މުޅި އެއްޗަށް އެބަ އިފެކްޓުކުރޭ. އެހެންވީމާ، މި ކަމަށް ވެސް ރިޢާޔަތް ކުރައްވާ ގޮތަކަށް ބާއޭ، ނުވަތަ ކުރައްވާނެ ކަމަށޭ މި އުއްމީދުކުރަނީ އެކުލަވާ ލެވިގެންދާ އިރުގައި އޮންނާނީ. ޝުކުރިއްޔާ. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

ތިދެއްކެވި ވާހަކައިގެ އަލީގައި އަޅުގަނޑަށް ހީވަނީ އަޅުގަނޑުމެން އެބަ ބޭނުންވޭ ކަންނޭނގެ ތި ބޭފުޅުން މިހާރު ގެންގުޅުއްވާ އުސޫލު މިހާރު ރިޑަންޑަންސީ އަށް ނުވަތަ ރިޓަޔަރމެންޓު ބެނިފިޓް ތި ވިދާޅުވަނީ ޤާނޫނަކު މިހާރަކު ކަނޑައެޅިގެން ނެތޭ، މިވެނި ގޮތަކަށޭ މިވެނި ބަޔަކަށް ދޭންޖެހޭނީ ދެއްތޯ. އެހެންކަމަށްވަންޏާ މިހާރު ތި ބޭފުޅުން ގެންގުޅުއްވާ އުސޫލު އެ ލިޔުމަކުން ލިބޭނެ ގޮތް ވީމަ އަޅުގަނޑުމެންނަށް ވަކި މާއްދާއެއްގެ ގޮތުގައި ލަންޏާ ވެސް ވާނީ  ހެލްޕުފުލް ކަމަކަށް. އެހެންވީމާ، އެ ވާހަކަ ދަންނަވާލީ. 

ރިޔާސަތުން ވާހަކަދެއްކެވުން:

އެހެންވީމާ، ފޮނުވާލަދެއްވާނަން ދެއްތޯ. އެހެންވީމާ، އިތުރު ބޭފުޅެއްގެ ސުވާލު ނެތް ކަމަށް ވާ ނަމަ އަޅުގަނޑު ގަސްތުކުރަނީ ސިވިލް ސަރވިސްގެ ބޭފުޅުންނާ އެއްކޮށް އަޅުގަނޑުމެން މި ސެޝަން ނިންމާލަން. ނަމަވެސް ކޮމިޓީގެ ބޭފުޅުންނަށް ކޮމިޓީގެ ބައްދަލުވުން ވެސް ނުނިމޭ ވާހަކަ ދަންނަވާލަން. ސިވިލް ސަރވިސްގެ ބޭފުޅުން ވަޑައިގެން ދެއްވީތީ ވަރަށް ބޮޑަށް ޝުކުރިއްޔާ. 

ސިވިލް ސަރވިސް ކަމިޝަނުގެ ރައީސް ޑރ. މުޙައްމަދު ލަޠީފު ވާހަކަދެއްކެވުން:

ދެއްވި ފުރުޞަތަށްޓަކައި ވަރަށް ބޮޑަށް ޝުކުރު ދަންނަވަން. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އަޅުގަނޑުމެންގެ ކޮމިޓީގެ ބައްދަލުވުން ކޯރަމް ހަމަނުވުމުގެ ސަބަބުން ކެންސަލްކޮށްލަން ޖެހުނީ. އިއްޔެ އަޅުގަނޑުމެން ގަސްތުކޮށްފައި އޮތީ ފަނޑިޔާރުންގެ ބިލުގެ މަސައްކަތް ފަށާ އެ މަސައްކަތް ނިންމާލަން. ނަމަވެސް ޑީ.އާރު.ޕީގެ ބޭފުޅުން ވެސް، އަދި އެމް.ޑީ.ޕީގެ ބޭފުޅުން ވެސް، ޕީ.އޭގެ ޢަބްދުއްރަޙީމު ވެސް ވިދާޅުވީ އިތުރު ވަގުތުކޮޅެއް އެބާ ބޭނުންވެއޭ އެ ބަލައިލާ ކޮމެންޓުތައް ފޮނުވަން. އެހެންވީމާ، އިއްޔެ އަޅުގަނޑު އޮންނާނީ ނިންމާފައި މިއަންނަ ހޯމަ ދުވަހުގެ މާފުކުރައްވާ މިއަންނަ އާދީއްތަ ދުވަހުގެ 2:30 އަށް ކޮމެންޓުތައް ފޮނުވަން. އަދި ކޮމިޓީގެ ބައދަލުވުން ހޯމަ ދުވަހު ބާއްވާ ގޮތަށް. އެހެންވީމާ، އެ ވާހަކަ އަޅުގަނޑު އެންމެ ފުރަތަމަ ކަމަކަށް ދަންނަވާލަން ބޭނުންވަނީ. ދެން އަޅުގަނޑުމެން މިހާރު އިތުރު ވަގުތުކޮޅެއް މި ދިނީ ފިނޭންސް މިނިސްޓްރީ އަށް. އެހެންވީމާ، އަޅުގަނޑުމެން ފިނޭންސް މިނިސްޓްރީ އަށް ވެސް އެ ބޭފުޅުން ހޯދާފައި އަޅުގަނޑުމެން އެ ބޭފުޅުންނަށް ހަމަ ދަންނަވާލާނަން. ދެން ކޮމިޓީގެ ވަގުތާ ބެހޭ ގޮތުން ތި ބޭފުޅުން ކޮމިޓީން ނިންމަވައިގެން މަޖިލީހުގެ ރައީސަށް ސިޓީއެއް ފޮނުވިން. އެ ސިޓީގެ ޖަވާބެއް ލިޔުމަކުންނެއް މަޖިލީހުގެ ރައީސް ނުއެއް ދެއްވާ. ނަމަވެސް އަނގަބަހުން މަޖިލީހުގެ ރައީސް ވިދާޅުވީ އާދީއްތަ، ހޯމަ، އަންގާރަ، ބުދަ، ބުރާސްފަތި މި 5 ދުވަހު ވެސް 11:15 ގައި ކޮމިޓީގެ ބައްދަލުވުން ކުރިއަށް ގެންދޭވޭނޭ. ދެން އެ ގޮތުގެ މަތިން އާދީއްތަ ދުވަހު އެންމެ ފުރަތަމަ މިދިޔަ ހޯމަ ދުވަހު އަޅުގަނޑު ދެންނެވީ އިދާރާ އަށް 11:15 ށް ދަންނަވާލަން. ދެން ފަހުން އަޅުގަނޑަށް އަމީންޢާއްމު ގުޅުއްވާފައި ވިދާޅުވަނީ ކޮމިޓީގެ ބައްދަލުވުމެއް އެ ގަޑިއަކު ނެތޭ ބޭއްވޭކަށް. ދެން އަނެއްކާވެސް އަޅުގަނޑު ހަމަ މަޖިލީހުގެ ރައީސަށް މި ދަންނަވަންޖެހެނީ ކިހިނެއްތޯ އަޅުގަނޑުމެން ކަންތައްތައް ކުރާނީ. މަޖިލީހުގެ ރައީސް މި ވިދާޅުވަނީ ބިލު އަވަސްކޮށްދެއްވާށޭ. އަޅުގަނޑުމެން މި ވިދާޅުވަނީ އަޅުގަނޑުމެންނަށް މަސައްކަތް ކުރެވޭނެ ގޮތް ހަމަޖައްސަވައި ދެއްވާށޭ. 

ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:

އާދެ، ދެންމެ ތި ވިދާޅުވި ކަންތަކާ މެދު އެއްޗެއް ދަންނަވާލަން ކުޑަ ވަގުތުކޮޅެއް ބޭނުންވާނެ ކަންނޭނގެ. އެ ވާހަކަ ދެން ފަހުން ދަންނަވާނަން. އަޅުގަނޑު ފުރުޞަތަކަށް މި އެދުނީ އަޅުގަނޑުމެން ސިވިލް ސަރވިސްގެ ބޭފުޅުންނާ ބައްދަލުކޮށް ދެންމެ މި ނިންމީ. ދެން މިނިސްޓްރީ އޮފް ފިނޭންސްގެ ފަރާތުން މި ބިލާ ބެހޭ ގޮތުން ވަކި އެއްޗެއް ވިދާޅު ނުވި ކަމުގައި ވިޔަސް ސިވިލް ސަރވިސް ކޮމިޝަނުގެ ބޭފުޅުންނަށް ވިސްނިވަޑައިގެންފައިވާ ނުކުތާތައް އެ ބޭފުޅުން އެ ވިދާޅުވީ. އެހެންވީމާ، މި ބިލަކީ މަޖިލީހުގެ ތަޅުމުގައި މެންބަރުން ޚިޔާލުފާޅުކުރައްވާފައި ނުވާ ބިލަކަށް ވެފައި މި ބިލަކީ ފަސޭހައިން ނިންމާފައި މަޖިލީހުގެ ތަޅުމަށް އަނބުރާ ފޮނުވިދާނެ ކަމަށް ބަލައިގެން އަޅުގަނޑުމެން މަސައްކަތުގެ ތަރުތީބަށް އިސްކަން ދީފައިވާ ބިލަކަށް ވާތީވެ، ސިވިލް ސަރވިސްގެ ބޭފުޅުން އައިސް އަޅުގަނޑުމެންނަށް އެ ދެއްވި މަޢުލޫމާތުގެ އަލީގައި ބިލު ދިރާސާކުރެއްވުމުގެ މަސައްކަތުގެ ތެރެއިން ކުރެވެން ހުރި ކަންތައްތަކެއް ކުރަމުން ގެންދިއުމަށް އަޅުގަނޑަށް ފެންނަ ވާހަކަދަންނަވަން. ފިނޭންސް މިނިސްޓްރީގެ ބޭފުޅުންނާ 1 ހަފްތާ ފަހުން ބައްދަލުކޮށްފައި އެ ބޭފުޅުން ވިދާޅުވާ ވާހަކަފުޅެއްގެ އަލީގައި އަޅުގަނޑުމެން ކޮށްފައި އޮންނަ މަސައްކަތަށް ބަދަލެއް ގެންނަން ޖެހިއްޖެއްޔާ އެ ބަދަލެއް ވެސް ގެންނާނީ. އެހެންނަމަވެސް 1 ހަފްތާ ވަންދެން އަޅުގަނޑުމެންގެ މަސައްކަތް މެދުކަނޑާ ލައްވާފައި މި ބިލުގެ މަސައްކަތް މެދުކަނޑާލާފައި ނުބާއްވާ އުސޫލަށް އިސްކަން ދެއްވުން އެދޭ ވާހަކަ ދަންނަވަން. އެ ފާހަގަކުރެއްވި ނުކުތާތައް އަޅުގަނޑުމެންނަށް މިހާރުވާނީ ނޯޓުކުރެވިފައި. އެހެންވީމާ، އޭގެ އަލީގައި ބިލަށް ގެންނަންޖެހޭ ބަދަލުތަކަކީ ކޮބައިތޯ ބަލާފައި އަޅުގަނޑުމެން އެ މަސައކަތައިގެން ކުރިއަށް ދާން ފެންނަ ކަމުގައި.

ރިޔާސަތުން ވާހަކަދެއްކެވުން:

މުޙައްމަދު ޙުސައިން އެ ދެއްކެވި ވާހަކަތަކަށް އިތުރު ޚިޔާލެއް ނެތް ކަމަށް ވާ ނަމަ، އިތުރު ޚިޔާލެއްތޯ. 

ފޮނަދޫ ދާއިރާގެ މެންބަރު ޢަބްދުރަޙީމް ޢަބްދުﷲ ވާހަކަދެއްކެވުން:

އާދެ، އަޅުގަނޑު ވެސް މި ބިލު ވަރަށް ބޮޑަށް އަވަސްކުރަން ބޭނުންވާ މީހެއްގެ ހައިސިއްޔަތުން މުޙައްމަދު ޙުސައިން އެ ދެއްކެވި ވާހަކަފުޅަށް ތާއީދުކުރަމުން އަޅުގަނޑު ދަންނަވާލަން ބޭނުންވަނީ ދެންމެގައި ސިވިލް ސަރވިސް ކޮމިޝަނުން އެ ދެއްވި ޚިޔާލުފުޅުތަކާ އެކީގައި އޭގެ މައްޗަށްވެސް ރިޢާޔަތްކޮށްފައި މި ބިލު އިތުރަށް ރަނގަޅު ކޮށްލަދިނުމުގެ މަސައްކަތް އަޅުގަނޑު ކޮށްދީފާނަމޭ ތި ބޭފުޅުން އިޒުނަދެއްވައިފިއްޔާ. ސިވިލް ސަރވިސް ކޮމިޝަނުން އެ ވިދާޅުވި ނުކުތާތަކުގެ މައްޗަށް ބަލައިގެން އަދި އެ ބޭފުޅުންނާ އިތުރަށް މަޝްވަރާކޮށްގެން މި ބިލު އަލުން ރަނގަޅުކޮށްލައިގެން މަޖިލީހަށް ތި ބޭފުޅުން ކަނޑައަޅާ ތާރީޚަކަށް އަޅުގަނޑު ގެނެސްދީފާނަމޭ އެ ފުރުޞަތު ދެއްވައިފިއްޔާ. އެއީ ހަމަ މި ބިލު އަވަސްކުރުމުގެ ގޮތުން އަޅުގަނޑު ދަންނަވާލި ދަންނަވާލުމެއް. ވަރަށް ބޮޑަށް ޝުކުރިއްޔާ. 

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑުމެން މިތިބީ ހަމަ ޢަބްދުއްރަޙީމް އެ މަސައްކަތް ކޮށްދެއްވުމަށް އަމިއްލައަށް ވޮލަންޓިއަރ ކުރެއްވީމާ، ހަމަ ތާއީދުކޮށްގެން. 

ރިޔާސަތުން ވާހަކަދެއްކެވުން:

އެހެންވީމާ، އެ ގޮތަށް ޢަބްދުއްރަޙީމަށް ބިލުގެ މަސައްކަތް ހަވާލުކުރެއްވުމަށް އެއްވެސް މެންބަރަކު އިޢުތިރާޟު ނުކުރައްވާތީ ޢަބްދުއްރަޙީމަށް އެ ބިލުގެ މަސައްކަތް ހަވާލުކޮށްލަން އަޅުގަނޑު ހަފްތާއެއްހާ މުއްދަތު ޢަބްދުއްރަޙީމަށް އަރުވަން. އެހެންވީމާ، މިހާ ހިސާބުން މިއަދުގެ ކޮމިޓީގެ ބައްދަލުވުން ނިމުނީ. ދެން ކޮމިޓީގެ ބައްދަލުވުމެއް އޮންނާނީ މިއަންނަ ހޯމަ ދުވަހު ހަވީރު 4:00 ގައި. އެ ބައްދަލުވުމުގައި އޮންނާނީ ފަނޑިޔާރުންގެ ބިލުގެ މަސައްކަތް ދިރާސާކުރުން. ވައްސަލާމް ޢަލައިކުމް. 

